
Útdráttur 
Í þessari ritgerð verður fjallað um páskatímann á Ísafirði og þá aðallega tónlistarhátíðina 

„Aldrei fór ég suður“ sem fer fram yfir páskahelgi ár hvert á Ísafirði. Hátíðin hóf göngu sína 

árið 2004 og hefur allt umfang hennar farið ört stækkandi og er hún í dag einn stærsti 

viðburðurinn sem á sér stað á Vestfjörðum. Tekin voru fimm viðtöl í þessari rannsókn við 

einstaklinga sem tengjast hátíðinni allir á sinn hátt. Þá verður hugmyndin um samfélag og 

samfélagsvitund tekin fyrir út frá þeirri stemningu sem skapast hefur á páskum á Ísafirði í 

marga áratugi eða allt frá stofnun Skíðaviku þar árið 1935. Skíðavikan á Ísafirði var stofnuð 

til að fá til Ísafjarðar fólk á skíði og til að efla skíðamenningu Ísafjarðar.  

 Í fyrsta kafla rannsóknarinar verða helstu hugtökin sem verða notuð í rannsókninni 

kynnt til sögunnar. Í öðrum kafla er stuttlega rætt um tónlistarlíf á Ísafirði. Í þriðja kafla er 

fjallað um páska og Skíðaviku og rætt um hlutverk þess á Ísafirði í gegnum árin. Í fjórða kafla 

mun ég beina sjónum að „Aldrei fór ég suður“ hátíðinni, upphaf hennar, virkni og ímynd í 

kringum hátíðina. Einnig verður sjálfboðavinnan sem fer fram í kringum hátíðina skoðuð og 

hvernig hátíðin kemur þeim Ísfirðingum sem ég tók viðtal við, fyrir sjónir. 

Inngangur 
 

Í þessari ritgerð verður fjallað um tónlistarhátíðina „Aldrei fór ég suður“ á Ísafirði. Einnig 

verður fjallað um Skíðavikuna sem er viðburður sem haldinn hefur verið á páskum í 

þónokkuð mörg ár eða frá fjórða áratugi síðustu aldar. Þá flykktist til Ísafjarðar fólk í þeim 

tilgangi að fara á skíði og skemmta sér um leið. Ísfirðingar eru því löngu orðnir vanir auknum 

gestagangi í páskavikunni. Tónlistarhátíðin „Aldrei fór ég suður“ hefur verið haldin á Ísafirði 

á páskum ár hvert frá 2004. Hátíðin er hugarfóstur feðga sem búsettir voru vestur á fjörðum. 

Þeir fengu hugmyndina þegar þeir voru staddir á tónleikum í London og varð hún að veruleika 

nokkrum mánuðum síðar. Árið 2013 var hátíðin haldin í tíunda sinn við góðan orðstír og 

sífellt hækkandi gestatölu. Markmið hátíðarinnar og einkenni hefur verið að hafa gaman 

saman óháð tónlistarsmekk, aldri eða búsetu. Tónleikadagarnir eru tveir, föstudagurinn langi 

og laugardagurinn eftir hann. Tónlistarmennirnir sem spila eru af fjölbreyttu tagi en alltaf er 

leitast við að hafa vestfirskar hljómsveitir í bland við aðrar. Hátíðin hefur að einhverju leyti 

tekið við því hlutverki að skemmta Ísfirðingum í stað Skíðaviku á páskum og er því 

forvitnilegt að rannsaka hvort að hátíðin þjóni sama hlutverki og Skíðavikan gerði áður fyrr. 

Við undirbúning hátíðarinnar koma aðeins sjálfboðaliðar og er hún styrkt af styrktaraðilum, 

hún hefur verið kölluð „rokkhátíð alþýðunnar“ sem vísar í að hún sé hátíð fólksins.  

 Það eru ýmsar ástæður fyrir því að ég valdi þetta umfjöllunarefni. Sjálf er ég alin upp á 

Ísafirði og tel Ísafjörð vera minn heimabæ. Síðan ég man eftir mér hefur myndast stemming á 

páskum sem situr sterk í Ísfirðingum, þetta var og er skemmtilegasta vika ársins. Það er því 

áhugaavert að skoða hvað hátíðin skilur eftir sig fyrir heimamenn og hverju hún skilar 

samfélaginu. Krafan um að skilgreina og staðsetja sig einhversstaðar hefur farið ört vaxandi 

með breytingum sem eiga sér stað á landinu sem og í alþjóðasamfélagi okkar. Sviptingar á 

landsbyggðinni og fólksflutningur þaðan er möguleg orsök þess að fólk sækist nú enn meir í 

að standa saman. Því þykir mér áhugavert að skoða hvaða merkingu hátíðin, og þar með taldir 

páskarnir, hafa fyrir heimamenn sem lengi hefur verið hálfgerð árshátíð bæjarbúa. Það er vert 

að spyrja hvort þar myndist sameining og aukin samfélagsvitund meðal fólks. Hvernig kemur 

ímynd bæjarbúa fram á hátíðinni og hvaða orðræða er áberandi út á við? Ég tók viðtöl við 

fimm einstaklinga sem koma úr sitthvorri áttinni. Skoðuð verður sú ímynd sem birtist af 

hátíðinni í fjölmiðlum og orðræðuna sem skapast hefur á þeim vettvangi og hvað túlka megi 

út frá henni. Ákveðið andrúmsloft þykir einkenna hátíðina sem ég mun skoða út frá greinum 

sem birst hafa í vestfirskum fjölmiðlum sem og víðar.  

Fyrsta viðtalið sem ég tók var við Ómar Helgason, sjómann á Ísafirði. Viðtalið fór fram á 

heimili foreldra minna á Ísafirði en svo skemmtilega vill til að við erum nágrannar. Ómar er 

fæddur 1969 á Ísafirði og hefur búið þar bróðurpart lífs sins. Það var tilvalið fyrir þessa 

rannsókn að ræða við sjálfboðaliða og komast að því hvað það er sem að vekur áhuga þeirra á 

að vinna fyrir hátíðina og hver sé þeirra sýn á hátíðina. Ómar hefur verið mjög sýnilegur á 

þeim árum sem hann hefur verið að vinna á hátíðunum og því datt mér hann strax í hug. Ómar 

er maðurinn sem þú talar við ef það þarf að redda einhverju enda duglegur og drífandi, ef 

marka má þá sem með honum hafa starfað.  

Annað viðtalið sem ég tók var við Elísabetu Gígju Steingrímsdóttur. Hún er fædd 1996 

og er á fyrsta ári sínu í Menntaskólanum á Ísafirði. Ég vildi taka viðtal við ungan einstakling 

búsettan á Ísafirði. Sú unga kynslóð sem býr þar núna man varla eftir öðru en að fara á 

hátíðina á páskum. Mér fannst því líklegt að hún hefði aðra sýn á páska en þeir sem eldri 

væru. Ég hitti hana á bókasafninu á Ísafirði eftir skóla hjá henni einn vetrardag í byrjun árs.  

Þriðja viðtalið tók ég við Baldur Trausta leikara. Baldur er fæddur 1967 á Ísafirði og bjó 

þar til 25 ára aldurs. Kona hans er frænka mín og einnig frá Ísafirði svo ég þekki ágætlega til 

hans og fannst líklegt að hann væri einn af þeim sem færu alltaf heim á páskum. Baldur er 

brottfluttur Ísfirðingur og vildi ég gefa gaum að hvernig hann sæi páskana og hvaða hlutverk 

þeir hefðu fyrir hann, sem og auðvitað „Aldrei fór ég suður.“ Við hittumst heima hjá þeim 

hjónum eitt kvöld í janúar.  

Fjórða viðtalið var við Örnu Sigríði Albertsdóttur. Arna er fædd 1990 á Ísafirði en býr í 

dag í Kópavogi. Ég hef þekkt Örnu Sigríði lengi og höfum við upplifað ófáa páska saman en 

við æfðum báðar skíði þegar við vorum yngri. Arna lenti í alvarlegu slysi í lok árs 2006 sem 

breytti lífi hennar mikið. Arna fékk umfjöllun í Morgunblaðinu í byrjun árs 2007 þar sem hún 

segist vera spennt fyrir páskum á Ísafirði og „Aldrei fór ég suður“ (Silja Björk Huldudóttir, 

2007). Ég hitti hana á Háskólatorgi í byrjun árs 2013. Hún sagði mér að hún væri byrjuð að 

finna spenning fyrir páskunum og því meira en til í viðtal þeim tengdum.  

Fimmta viðtalið var við Guðmund M. Kristjánsson hafnarstjóra. Guðmundur er fæddur 

1955 og er Bolvíkingur. Hann hefur verið búsettur á Ísafirði í yfir 10 ár eða síðan hann tók við 

embætti hafnarstjóra. Guðmundur, eða Muggi eins og hann er oftast kallaður, er einn af 

stofnendum hátíðarinnar og mætti segja að hann væri einskonar andlit hennar út á við ásamt 

Erni Elíasi (Mugison), syni sínum. Þar sem ég vildi skoða nánar upptök hátíðarinnar fannst 

mér tilvalið að ræða við hann. Við hittumst á skrifstofu hans niðri á höfn á köldum degi á 

Ísafirði. Hann er greinilega þaulvanur að ræða þetta efni og tók vel í að hitta mig aðeins þó ég 

væri nú greinilega eitthvað að trufla hann við sín störf, enda miður dagur. Mætti segja að 

Muggi sé faðir hátíðarinnar, þó að hann hafi minnkað þáttöku sína í undirbúningi og slíku. 

 

1. Hátíð 

1.1 Hátíðir og karnival 

Í íslenskri orðabók er hátíð skýrð sem veisla, vegleg samkoma eða ánægjustund. 

Skilgreiningum tengdum hátíð ber öllum saman um slíkir viðburðir boða gleði, sem er það 

sem stendur upp úr og er eftirminnlegast (Árni Böðvarsson, 1993:347).  

Hátíðahöld og annar fagnaður hefur fylgt manninum frá örófi alda. Flest samfélög og 

mismunandi menningarhópar gera sér glaðan dag og brjóta upp hið hversdagslega með 

einhverjum hætti. Arnold van Gennep var franskur fræðimaður sem rýndi í helgisiði og þær 

breytingar sem þær valda í lífi fólks. Hann sagði að lífið væri röð kafla sem færast frá einu 

tímabili til annars, og að hvert skref væri afmarkað af helgisið eða athöfn (Van Gennep, 1960: 

3). Victor Turner var skoskur mannfræðingur sem skrifaði aðallega um jaðarástand og 

helgisiði. Jaðarástand (e. Liminality) er það ástand sem myndast þegar við erum á brúninni á 

einhverju nýju, hið óvenjulega er að ganga í garð. Við erum ekki það sem við vorum, en erum 

ekki enn það við verðum. Eðli helgisiða felst í því að leyfa okkur að stíga inn í þetta rými og 

það ástand sem því fylgir, sem er ólíkt okkar venjulega umhverfi (Turner, 1969:95). 

Turner vann með hugmyndir Van Gennep og þróaði sínar eigin kenningar um helgisiði 

sem hafa mikið vægi í dag í sviðlistarfræðum (Schechner, 2002:59). Helgisiðir eru meira en 

gerð og hlutverk, þeir fela í sér sterkar upplifanir. Fólki er lyft upp frá hversdagsleikanum sem 

Turner kallar frelsi frá hömlum hins hversdaglega. Í iðnaðarsamfélögum nútímans geta þessi 

tengsl myndast í tómstundum, oft fyrir tilstilli listformsins, þegar fólk meðtekur flutning 

náunga síns (Turner, 1982:48). Allar stærri hátíðir og fögnuðir verða til þess að fólk úr 

ýmsum hópum samfélags kemur saman í ákveðinn tíma í félagslega og menningarlega tengdu 

rými. Þá geta hátíðir stuðlað að tímabundinni sátt deilna milli hópa innan samfélags (Turner, 

1982:22).  

Mikhail Bakhtin var rússneskur fræðimaður sem skrifaði meðal annars um 

hátíðamenningu, ævafornar rætur hátíða og það stóra hlutverk sem þær gegndu á miðöldum. 

Hann gerir skrif François Rabelais, sem var þekktur franskur rithöfundur á 

endurreisnartímanum, að umfjöllunarefni í bók sinni, Rabelais and His World (Bakhtin, 

1965:2). Skrif Rabelais einkennast af bröndurum og háði, ógrynni af gamansömu efni skapaði 

mótvægi við hið alvarlega í samfélagi miðaldanna. Trúðar og hirðfífl, veislur og hátíðir sem 

og háðsbókmenntir eiga sameiginlegt að tilheyra einni menningu sem er karnivalmenning 

alþýðunnar. Ein birting alþýðumenningar eru helgiathafnir þar sem fara fram skrúðgöngur og 

gamansamar sýningar á markaðstorgum. Þessar uppákomur í anda karnivals spiluðu stórt 

hlutverk í lífi fólks á miðöldum (Bakhtin, 1965:4-5). Menn bjuggu til sinn eigin heim, skýrt 

aðskildan frá hinu formlega og alvarlega. Er það í anda „Aldrei fór ég suður“, þar sem 

aðstandendur hafa frá upphafi tekið fram að gleði skal höfð í fyrirrúmi, ekkert annað skipti 

máli. Hún er að vissu leyti frí frá hversdagsleikanum, en einnig er vert að minnast á að frítt er 

in á hátíðina og er hún þannig aðskilin frá heimi framleiðslunnar. 

 Hefðir og helgisiðir sem byggðust á hlátri tíðkuðust í öllum löndum Evrópu miðalda. 

Þessir siðir buðu upp á algjörlega ólíka og óformlega hlið á heiminum, á manninum sjálfum 

og á því sem fólk þekkti í mannlegum samskiptum. Þessi tvívídd í mannlegum heimi hefur 

verið til síðan í árdaga. Karnival var annað líf fólks, skipulagt í grunninn út frá hlátri sem 

brýst út í fögnuði og hátíðahaldi (Bakhtin, 1965:6).  

Kenningar Victor Turner eru af sama meiði en hann sagði að það væri í eðli okkar að taka 

þátt í hverslags fögnuði og hátíðum því það gefur okkur leyfi til að fara frá hinu hefðbundna 

og einnig til að fá að taka þátt fyrir upplifun einstakingsins, en ekki yfirvaldsins (Turner, 

1982:163). Með þeim hætti er einstaklingnum gefið vald í ákveðinn tíma. Við hátíðahöld 

leyfa menn sér meira en ella, allt er leyfilegt innan þessa ramma sem hátíðin setur og reglur 

samfélagsins eru endurskrifaðar. Það á sér stað einhverskonar frelsun. Í raun hafa hátíðir 

okkar tvær hliðar: það eru eldri athafnir sem fara oftast fram á kunnuglegum slóðum, til 

dæmis í heimahúsi en svo er það það sem er vænlegt og nýtt sem fer oftar en ekki fram úti á 

götu og eru skrúðgöngur gott dæmi um það (Turner, 1982:171). Karnival er því annað líf 

fólks sem á sér stað innan rýmis bundið við tíma og stað þar sem fólk getur tímabundið sleppt 

sér og hlegið (Bakhtin, 1965:8). Nelson Graburn er bandarískur mannfræðingur við Berkeley-

háskóla sem hefur meðal annars fjallað um félagslega byggingu og samfélagsgerðir. Hann 

þróaði kenningar sem útskýra ástæður ferðalaga og hvaða félagslega hlutverki þau gegna. 

Hann segir að flæði tímans sé afmarkað af heilagleika sem brýtur upp rútínu og gerir hana 

bærilega. Það veraldlega og það heilaga kallast á og skapa hringrás í lífi okkar. Við þekkjum 

þetta í okkar samfélagi með jólum og páskum. Þetta er ein leið til að fylgjast með flæði tímans 

og afmarka tímabil, við notum þessi uppbrot til að staðsetja okkur í tíma (Graburn, 1977:20-

21). 

Hátíðin er mikilvægt grundvallarform í menningu manna. Hún hefur alltaf haft sérstaka 

þýðingu í heimsspekilegu samhengi. Bakhtin segir hátíð ekki jafnast á við hvíldarpásu frá 

hversdagslífinu, eitthvað verður að bætast við út frá andlegri og hugmyndafræðilegri vídd. 

Hátíðin verður að vera viðurkennd frá heimi hugsjóna en ekki út frá heimi hins raunverulega. 

Hátíðir voru annað líf fólks sem í einhvern ákveðinn tíma upplifði útópíuríki síns samfélags, 

þar sem ríkti frelsi, jafnrétti og allsnægtir (Bakhtin, 1965:10). Kjarninn í karnivalmenningu 

okkar tíma er ekki endilega hreint listrænt form, það dansar á línu milli listar og lífs. Það er 

lífið sjálft en mótað eftir ákveðnum mynstrum leiks. Karnivalið er ekki sýning sem fólk fer á 

til að fylgjast með og horfa á aðgerðalaust, heldur tekur það þátt. Hugsjónin er sú að bjóða 

alla velkomna (Bakhtin, 1965:7).  

 

1.2  Samfélög  

Bandaríski mannfræðingurinn Dorothy Noyes segir að alþjóðavæðingin hafi gert okkur að 

sveitamönnum (e. provincials): tenging mannsins við hið táknræna er honum nauðsynleg.  

Sjónarmið nútímans gera það að verkum að einstök héruð sem staðsett eru fyrir utan borgir 

þurfa æ meir að lifa af sínum sérkennum og táknum. Þar hafa hátíðir gegnt mikilvægu 

hlutverki. Hátíðir í Katalóníu hafa hlotið aukna athygli alheimsins sem hefur gefið 

ferðaþjónustu héraðsins mikið spark í rassinn. Hátíðir sem þessar eru fullar af tilfinningu og  

þar fá allir að taka þátt og gleðjast í athöfnum og samvinnu. Hún vill meina að slíkar hátíðir 

séu svör við alþjóðlegri kreppu svæða (Noyes, 2003:11-12). Við getum ekki hugsað eins og 

innfæddir og getum því ekki að fullnustu skilið þeirra athafnir, en við getum lesið í það 

þjóðfræðiefni sem þeir hafa skapað, til dæmis hátíðir. Þær sögur sem þeir segja eru 

innrammaður flutningur þar sem utanaðkomandi áhorfandi getur hljóðlega gengið inn í þá 

(Noyes, 2003:28). Íslenskar bæjarhátíðir bjóða flestar upp á þvíumlíkt, það er að gera gestum 

kleift að kynnast andrúmslofti og siðum samfélags síns. Noyes sagði að nútímavæðing fæli í 

sér að svæði þyrftu að berjast fyrir tilverurétt sínum (Noyes, 2003:11). Á Íslandi hefur það 

meðal annars endurspeglast í bæjarhátíðum. Svo virðist sem annar hver bær á landsbyggðinni 

haldi einhverskonar hátíð árlega og er það tiltölulega nýtt fyrirbæri hér á landi, bæjarhátíðin. 

Eitt dæmi um nýlega hátíð er „Gæran“ á Sauðárkróki. „Gæran“ er tónlistarhátíð sem fléttar 

saman iðnað og tónlist, þar er blandað saman fræðslu og kynningu á starfssemi sem fer fram á 

Sauðárkróki sem er í þessu tilfelli framleiðsla á gæruskinnum (Iceland Music Export, 2013). 

Því má rökstyðja að hátíðir eigi þátt í að skapa bæjum sérstöðu á landsvísu. 

Noyes dvaldi lengi í Katalóníu og hún ræðir hvernig héraðið varð að því sem það er í dag 

og hvernig það nýtti staðbundin einkenni sín, í þessu tilfelli hátíð, til að halda sérstöðu sinni. 

Með þessari hátíð var ákveðinni merkingarlegri tilvist náð innan stærra samhengis, sem er 

íbúum svæðisins mikilvægt í síbreytilegu nútímasamfélagi. La Patum, hátíðin sem um ræðir í 

þessu tilfelli, hafði áberandi rætur sem gaf henni sérstakt gildi og skapaði samfélagsvitund hjá 

íbúum bæjarins. Bæjarfélagi og fortíð þess fylgir ákveðin menningararfleifð sem getur gefið 

hátíð ákveðinn upprunaleika. Því er hátíðinni ætlað það hlutverk að vera tengiliður við 

menningu liðins tíma þar sem hún skapar brú yfir í fortíðina og verður sérstök að því leyti 

(Noyes, 2003:204). Sviðsetning á athöfnum hátíðarinnar var nógu sannfærandi til að láta 

fullorðnum einstaklingum líða eins og þeir hafi alltaf þekkt þær, haft þær í blóði sínu. Því átti 

La Patum stóran þátt í því að búa til sameiginlegt sjálf (Noyes, 2003:204). Með því að 

endurbyggja katalónskt menningarlíf var haldið í pólitískar aðgerðir þar sem innflytjendur 

fengu tækifæri til að taka þátt og þar með eigna sér einhvern hlut í Katalóníu (Noyes, 

2003:206).  

La Patum hátíðin samrýmdi sjálfboðastarf og fornar hefðir og þar með flutning og tilvist 

sem í flóknu ferli var drifið áfram af þrá í að fella hugmyndir og einkenni inn í eitthvað 

heildstætt (Noyes, 2003:208). Noyes rökstyður að öll samfélög séu ímynduð, þó sum meira en 

önnur. Í gegnum flutning er það lifandi upplifun sem fær lánaðan raunveruleika í hið 

ímyndaða (Noyes, 2003:204).  Í nútímasamfélagi hefur skapast skýr aðgreining milli frístunda 

og vinnu.  Frístundir eru þær lausu stundir sem fólk hefur fyrir sig utan vinnu og ráðstafar 

sjálft. Hvati manna að gjörðum sínum í frístundum stjórnast af frelsi til og frelsi frá. Frelsi frá 

getur táknað hið þrönga og skipulagða form skrifstofunnar og framleiðslu og leið til að 

komast aftur í hinn náttúrulega og eðlilega takt lífsins í stutta stund (Victor, 1974:68).  

Mihaly Csikszentmihalyi er ungverskur sálfræðiprófessor sem setti fram hugtakið flæði: 

það er tilfinningin sem maður fær við að tapa sér í einhverri athöfn svo að allt annað gleymist 

(Csikszentmihalyi, 1990:4-6). Hann hélt því fram að aðeins í gegnum aga af frjálsum vilja 

getur einstaklingur notið lífsins og verið innan marka skynseminnar á sama tíma. Það er í ferli 

flæðis þegar við gerum ekki greinarmun á þeim tímaramma sem við búum í og hann 

einhvernveginn flæðir saman: það verður ekki fortíð, framtíð né nútíð. Flæði er sú 

heildarskynjun sem við fáum þegar við tökum þátt af líf og sál. Ekki þarf að hafa fyrir henni 

heldur er eins og hún birtist sem samræmanlegt flæði frá einu augnabliki til annars. Þá gerum 

við ekki lengur greinarmun á okkur sjálfum og umhverfi og öðlumst algjöra stjórn á gjörðum 

okkar og aðstæðum sem við erum í (Csikszentmihalyi, 1975:5). Allir menn og hlutir verða að 

einu í flæðinu. Þegar listamaður er kominn í ákveðið flæði verður hann fyrir hvatningu, hann 

finnur fyrir sjálfsstjórn og svo stjórn á umhverfinu í kringum hann. Flæði þetta hjálpar honum 

að byggja upp jákvæða sjálfsímynd. Flæðið er eitt það besta ástand sem maðurinn getur 

fundið sig í, og er sama hver orsökin að því er – fólk mun skapa menningarlegar aðstæður 

sem koma flæðinu af stað (Turner, 1975:87-89). Einstaklingsframtak líkt og margar af þeim 

hátíðum sem Ísland státar af eru af þessum toga, mætti segja að fólkið sé þar með að skapa 

sjálft þær aðstæður á þeim vettvangi þar sem það vill sjá flæði, til dæmis í heimabæ sínum. 

Flæði er upplifun einstaklings, það sem hann trúir að heildin eigi saman og afrakstur þess 

getur komið fram í samtölum og orðræðu sérstakra hópa þar sem notuð eru orð, frasar og 

aðrar leiðir samskipta sem tengir fólk saman. Flæði og communitas tengjast því á þann hátt að 

flæði getur umbreytt fastmótuðu samfélagi í communitas. Fólk leitast við að finna uppruna og 

það upprunalega og sækir því í þetta ástand. Flæði er ein leiðin sem fólk nýtir sér þegar það 

leitar hins glataða konungsríkis sem það átti með hvoru öðru í fyrndinni  (Turner, 1975:89). 

1.2.1 Communitas / samfélagsvitund 

Victor Turner var fyrstur manna til að setja fram hugtakið communitas en þar er átt við 

sérstaka gerð sambands sem getur átt sér stað hvar sem er innan allra samfélaga hvort sem það 

er einfalt, flókið, planað eða óplanað. Það sem aðskilur communitas, eða samfélagsvitund, frá 

samfélagi er áherslan á að communitas er ekki háð samfélögum og er ekki endilega algengari 

eða áhrifameiri. Communitas-hugtakið má skilja í samhengi við strúktúr og uppbyggingu á 

kerfinu. Þar á hann við hvernig félagsleg uppröðun rammast inn af kerfi hlutverka og staða 

sem einstaklingar taka sér hverju sinni innan samfélags. Í communitas er félagslegri röðun 

vikið frá um stundarsakir, það verður maðurinn sem skiptir máli en ekki hans félagslegu 

hlutverk. Það er aðeins þegar manneskjan fær leyfi til að hegða sér eins og henni sýnist, án 

félagslegrar ábyrgðar, að communitas getur þróast og dafnað (Myerhoff, 1975: 33-35). 

 Árið 1968 fór fram tónlistarhátíðin Woodstock. Barbara Myerhoff er bandarískur 

mannfræðingur og kvikmyndagerðarmaður sem ræddi tilviljanakennt communitas (e. 

accidental communitas) og tók Woodstock fyrir sem dæmi um slíkt ástand. Það sem 

Woodstock-hátíðin stóð fyrir var einhverskonar fjöldasamkoma sem gekk út á friðsæld og 

hamingju heildarinnar. Hún var án mikillar skipulagningar en bjó þó til andrúmsloft þar sem 

samhljómur var allsráðandi. Góðviljinn og umhyggjan sem ríkti var ósögð og bar vitni um 

bjarta samfélagshugsjón. Þetta var tímabundið communitas sett saman af einstaklingum sem 

voru þar hver á sínum forsendum en þó fyrir allan hópinn, alla hugsjónina. Stemningin gefur í 

skyn að samfélagið geti orðið svona alltaf, líkt og átti sér stað á Woodstock: hátíðin verður 

sönnun fyrir því sem hópurinn vill trúa. Þá segir Myerhoff einnig að byrði hins skipulagða 

samfélags býr til þörf á staðhæfingu mannsins, sem er aðeins möguleg í vegsömun hins 

óskipulagða (Myerhoff, 1975:45-47,79). Allt samfélagið gengur í gegnum allt siðaferlið, 

hvort sem það tekur algjöran eða takmarkaðan þátt. Ferlið getur þó ekki átt sér stað án þáttöku 

alls samfélagsins. Fyrr eða síðar munu allir taka þessari skyldu sinni, að taka þátt í siðunum. 

Samfélagsþáttaka og skyldur sem fólk tekur á sig í samfélagi hjálpar því að takast á við 

erfiðleika og án þess yrði í raun ógerlegt að vinna hina veraldlegu vinnu (Turner, 1974:63).  

Félagsleg- og menningarleg kerfi vinna ákaft að stöðugleika og festu í samfélögum, í 

minni samfélögum er því ólíklegra að einstaklingar fari útaf þeirri beinu braut. Þegar það 

gerist myndast hlé sem mótað er af þröskuldum, til verður ákveðið millibilsástand þar sem 

fortíðinni er ýtt til hliðar og framtíðin er enn óráðin og fjarlæg. Í augnabliki þessa jaðarástands 

verður til andrúmsloft þar sem allt er svo til opið og í jafnvægi. Fyrir Turner er communitas 

ekki tilfinningalega bundið né afturhvörf til fyrri tíma heldur á það þátt í að varðveita 

einstaklingseinkenni (Turner, 1974:75-77).  

Jaðarástand er bæði skapandi og eyðileggjandi. Hvort sem er þá krefst það þess af 

manninum að líta í eigin barm og gagnrýna og velta fyrir sér stöðu sinni og annarra. 

Samkvæmt Turner er það félagslega jákvætt því það gefur hugmynd um samtaka, óbundið 

samfélag sem deilir sameiginlegri mannlegri reynslu. Þó það sé aðeins í örskotstundu þá 

verður til skynjun á samstöðu og heild og fólk upplifir sig sem eina manneskju (Turner, 

1974:77-78). Slíkt sameiningarástand á sér oftar en ekki stað í heimabæ, í kunnuglegum 

aðstæðum og svo framvegis. Það að finnast maður vera heima er að vera tiltölulega 

áhyggjulaus og finna sig í þægilegum aðstæðum. Staðir geta oft falið í sér nostalgíu og þrá, 

þrá til að vera einhversstaðar frá og skilgreina sig einhversstaðar. Það er manninum eðlilegt 

að leita uppruna síns. Þörfin fyrir að eiga einhversstaðar heima og passa inn í ríkjandi 

samfélag er tengd skilningi okkar á stað (Tuan, 1977:5).  Ég tel að sú þörf sé sterk hjá 

Íslendingum, flestir vilja tengja sig við eitt ákveðið svæði og ferðast því þangað aftur og aftur 

líkt og brottfluttir Ísfirðingar hafa nú gert á páskum í árabil. 

Ósjálfrátt communitas er þegar communitas myndast og fólk verður einlægara en ella og 

krefst hreinskilni og tilgerðarleysi af hvort öðru. Það er listamaðurinn sem skapar þetta 

jaðarástand og samfélagsheildin upplifir sig sem heild í gegnum tákn sem jaðarinn myndar. 

Það er ekki allra að framkalla þau viðbrögð hjá fólki en þeir sem það gera hafa hæfileika til að 

nýta sinn félagslega uppruna og miðla til annarra úr sama hópi (Turner, 1974:79,84). Líkt og 

tónlistarmenn á tónleikum þegar þeir notast við frasa og sýna af sér hegðun á tónleikum sem 

þeir vita að höfða til áhorfendahóps síns. Dæmi um það er að hrósa staðnum eða vísa í 

staðareinkenni staðar/bæjarins sem tónleikarnir eiga sér stað í og þar með minna á að allir eru 

að deila upplifun á sama tíma á sama staðnum. Það getur boðið upp á flæðisástand. 

1.3  Ímynd 

Ímynd spilar stóran þátt í samfélögum, bæði inn á við sem og út á við. Það sem við viljum 

telja öðrum trú um að við séum eða stöndum fyrir getur orðið að því sem við teljum okkur 

vera. Laurajane Smith er ástralskur prófessor í arfleifðar- og safnafræðum. Í riti sínu Uses of 

Heritage ræðir hún hugtakið arfleifð, en þar heldur Smith því fram að arfleifð sé félagsleg 

túlkun og með því að skoða þann hluta samfélags sem hefur völdin yfir arfleið sé hægt að 

skilja tilgang hennar. Í síbreytilegu nútímasamfélagi erum við sífellt að skilgreina okkur og 

hvað við stöndum fyrir. Það myndast þörf fyrir að útskýra og skilgreina hvað maður er og 

staðsetja sig innan einhvers hóp. Sjálfsmynd og sjálfsmeðvitund spila því stórt hlutverk í 

okkar lífi og hafa áhrif á gjörðir okkar. Um leið og búið er að gera grein fyrir nútíðinni sem og 

fortíðinni átta menn sig á hvað það er sem þarf að varðveita. Til að halda í einkennin verður 

að varðveita það sem er í fortíðinni. Hugmyndin um að það sem einu sinni var sé á einhvern 

hátt æðra en það sem nú er á sér ýmsar forsendur. Nítjánda öldin hafði í för með sér 

stórfelldar félagslegar breytingar sem hratt af stað varðveislustefnu bæði í Evrópu og 

Ameríku. Það sem er fyrir framan okkur og virðist vera heimagert hefur meira gildi fyrir 

okkur, við leggjum meira virði í það sem er alvöru (Smith, 2006:23,53). Þegar hópar (eins og 

til dæmis Vestfirðingar) standa frammi fyrir þeirri stöðu að byggð fer minnkandi og iðnaður á 

svæði deyr, verður vaxandi þörf á að afmarka arfleifðina (Smith, 2006:203). Landfræðileg 

vitneskja gefur fólki tilfinningu fyrir stað og fyrir samfélagi, en bæði er ómissandi fyrir tilveru 

mannsins (Lopez, 1998:143).  

 Jon Anderson er prófessor við Cardiff-háskóla sem sérhæfir sig í menningarlegri 

landfræði og hefur lagt sérstaka áherslu á stað. Staður getur verið skilgreindur sem það 

byggða, það náttúrulega og svo það félagslega umhverfi sem umlykur hann sem og 

menningarlegu tengslin innan þess. Samsetning þessara þátta myndar stað. Staður er sögusvið 

tengsla og samhengis félagslegs ramma okkar. Því er staður nálægt því að samsvara sér 

sjálfsmynd okkar og tilfinningu fyrir staðnum (Anderson, 2010:39). Staðir eru byggðir upp af 

merkjum. Merki eru leifar, tákn og ímyndir sem verða eftir á stað í gegnum menningu. Merki 

geta verið bæði af efnislegum toga sem og hugmyndafræðilegum, til dæmis umrædd ímynd 

eða þjóðsaga (Anderson, 2010:5). Tilfinning fyrir stað eru þau tilfinningalegu bönd sem 

tengja mannfólk við ákveðið umhverfi, byggt á fyrri reynslu.  Hún tengir fólk, menningu og 

umhverfi saman í eina heild.  Ímyndun er stór hluti af því hvernig við tengjumst stað og geta 

ýmsar ástæður verið að baki tengingunni. Tilfinningar og tengingar við staði eru 

einstaklingsbundnar en einnig sameiginlegar. Tilfinning fyrir stað er því mikilvæg í því ferli 

að skilgreina tengingu okkar við landfræðileg svæði og af hverju þau verða hluti af því 

hvernig við skynjum hver við erum. Því verður landfræðilegt samhengi óaðskilið sjálfsmynd 

manna (Anderson, 2010:39, 41). Aðstandendur hátíða eru því meðvitað eða ómeðvitað að 

setja á svið ímynd sem þeir telja að staðnum sæmir. Þeir hafa í höndum sér ákveðið vald til að 

ákvarða og endurskapa menningarleg einkenni samfélags. Það verður einnig mikilvægt að 

„arfleifð“ sé skilin og móttekin sem upplifun. Hæfileikinn til að stjórna og skilgreina 

upplifanir af stöðum sem og að fá fólk til að muna og gefa stað merkingu, eru mikilvæg því 

að skilgreina sjálfsmynd okkar og gefa okkur tilgang sem einstaklingur og sem einstaklingum 

innan samfélags og staðar. Ef vel tekst til líður okkur eins og við séum á réttum stað (Smith, 

2006:289-290).  

Erving Goffman var kanadískur mannfræðingur sem rannsakaði sviðsetningu og siði í 

hinu daglega lífi. Í hans áhrifamestu bók, Presentation of Everyday Life, fjallar hann um 

hvernig við setjum okkur á svið og hvað það þýðir fyrir okkur. Hann segir að í dag sé 

nauðsynlegt að setja sig á svið, það sé ekki augljóst hver maður er og því verði að leika 

hlutverk til að túlka það. Samfélagið er fullt af slíkum sviðsetningum og því er ekki ljóst hvar 

sannleikurinn liggur. Innan veggja samfélagslegra stofnana eru flytjendur sem vinna saman í 

að kynna fyrir áhorfendum skilgreiningu á aðstæðunum. Í þessu felst hugmyndin um manns 

eigið lið og svo lið hinna utanaðkomandi. Hann talar svo um að til séu tvö svið, baksvið þar 

sem að atriðið er undirbúið og svo ytra sviðið þar sem það er flutt. Það verður að vanda til svo 

að náist rétt mynd af andanum í liðinu (Goffman, 1959:238). Því er hægt að halda því fram að 

þegar þú sýnir einhverju samstöðu ertu að skilgreina sjálfan þig og sækjast í leiðinni í tengsl 

við þær aðstæður sem þú ert í. Í rannsókn sálfræðingsins Daniel Wann heldur hann því fram 

að djúp tenging sem þú átt við lið geti verið þér holl og komið í veg fyrir þunglyndi en einnig 

framkallað tilfinningar sem auka sjálfsvirði þitt sem og tilfinningu fyrir að tilheyra stað 

(McKinley, 2000:7). Í litlu landi eins og á Íslandi er frekar hæpið að tala um bæjarfélög sem 

lið, en tilfinning fyrir því að tilheyra stað og vilja honum allt það besta er mjög líklegast tengd 

þeirri tilfinningu að halda með liði. Rígur milli bæja er þekkt fyrirbæri, en það er efni í aðra 

rannsókn. 

Það hvernig við ráðstöfum leik okkar og frjálsum tíma á sér birtingarmynd í hverslags 

fögnuðum. Oft birtist nostalgía í þessu tilfinningaferli sem getur átt sér spegilmynd í 

auglýsingum og markaðssetningu og oft einhverskonar táknrænum munum, minjagripum. Í 

gegnum slíka muni getur einstaklingur náð að fanga aftur upplifunina og ánægjuna af henni. 

Þessi sameining fortíðar og nútíðar er sterklega tengd lifandi upplifun einstaklinga, sem hafa 

komið saman bara fyrir þessa einu merkilegu stund (Turner, 1982:171).  

Mikilvægur hluti af reynslu og upplifun af hátíðum er að koma upplifun í orð. Þá er 

tungumál og texti mikilvægur, þar sem hann leitast við að tjá tilfinningar og hugsanir meðal 

meðlima samfélags (Turner, 1982:19). Það verður mikilvægt fyrir bæjarbúa að búa að því, 

bæði fyrir sjálfa sig til að rifja upp en einnig til að sýna öðrum og halda uppi ímyndinni. 

Breytingar á því sem þekkist sem eðlileg hegðun borgara innan samfélags urðu til þess að 

sérstök hegðun, ákveðið tungumál og orðfæri varð til sem notað var yfir þennan ákveðna tíma 

(Bakhtin, 1965:10). Fólk setur sig í ákveðnar stellingar og leikur hlutverk í aðstæðum, sem 

eru fyrirfram ákveðin. Því mætti gera ráð fyrir því að fólk leiki í samræmi við þá ímynd sem 

það hefur af sér eða vill hafa af sér. Hátíðir hjálpa til við að tjá þær innri hvatir. Þær færa fólk 

saman, sama á hvaða forsendum fólkið er statt á þeim. Fyrir suma viðstadda er það fortíðarþrá 

tengd páskum, ljúfsár söknuður þess sem eitt sinn var. 

 

2 Tónlistarbær 
Í dag er Ísafjörður hluti af stærri byggðarkjarna sem samanstendur af Ísafirði, Þingeyri, 

Flateyri og Suðureyri og heitir Ísafjarðarbær. Á Ísafirði búa í dag rúmlega 2600 manns 

(Hagstofa Íslands, 2013) og hefur þar fækkað talsvert á undanförnum áratugum, fjöldi var í 

kringum 3100 manns árið 1993 (Hagstofa Íslands, 2013). Ísafjörður var lengi vel einn af 

stærstu kaupstöðum landsins með sterka verslun og í fararbroddi í útgerð. Eins og önnur 

sjávarpláss var það nálægðin við sjóinn sem skapaði góðar aðstæður fyrir sjávarútveg. 

Ísafjörður hefur getað státað sig af því í gegnum tíðina að búa að fjölbreyttu 

menningarlífi. Á Ísafirði eru starfrækt þrjú áhugamannaleikfélög, myndlistarfélag, 

tónlistarfélag og tveir tónlistarskólar. Í menningarmiðstöðinni Edinborg er hýst ýmis 

menningartengd starfsemi en þar er einnig annar tónlistarskólinn til húsa. Tónlistarhátíðin 

„Við Djúpið“ hefur farið fram á Ísafirði eina helgi í júnímánuði ár hvert frá árinu 2006, þar fer 

fram bæði námskeiðahald og tónleikadagskrá þar sem þátttakendur og kennarar flytja verk sín 

(„Hátíðin // The Festival“  2013). 

Á uppgangsárum Ísafjarðarkaupstaðar á síðari hluta 19.aldar var fólk að þreifa sig áfram í 

tónlist og starfsemi henni tengdri. Fyrsta söngfélagið sem vitað er um í bænum var stofnað 

1876 og spruttu upp fleiri upp í kjölfarið. Árið 1903 var stofnuð lúðrasveit sem kom fram 

opinberlega af og til næstu árin. Jónas Tómasson var mikill forystumaður í ísfirsku 

tónlistarlífi. Hann var organisti, tónskáld og æfði söngfélög og kóra. Á þessum tíma, um 

miðja 20. öld, var leiklistarlíf á Ísafirði einnig blómlegt. Árið 1905 var reist nýtt samkomu- og 

fundahús sem þótti til fyrirmyndar á landsvísu þangað til það brann árið 1930.  

Tónlistarskóli Ísafjarðar er einn af elstu tónlistarskólum landsins. Hróður skólans hefur 

borist víða því og margir snjallir nemendur hafa frá honum komið. Jónas Tómasson var eini 

kennari skólans og stofnandi hans og er hann talinn vera fyrsti formlegi tónlistarskólinn á 

Íslandi. Karlakór Ísafjarðar var stofnaður 1922 en sameinaðist árið 1983 tveimur öðrum 

karlakórum af svæðinu. Í dag heitir hann karlakórinn Ernir og er í fullu fjöri. Sunnukórinn var 

stofnaður á sólardegi Ísfirðinga 25. janúar 1934 og hefur verið stór partur af menningar- og 

tónlistarlífi Ísfirðinga síðan þá. Hann hefur oft komið fram á tyllidögum, ásamt því að standa 

fyrir Sunnukórsballinu á hverju ári sem er án efa fínasta ball Ísfirðinga og ætíð vel sótt af 

kórmeðlimum sem og öðrum bæjarbúum. Hann var í upphafi stofnaður til að annast söng í 

Ísafjarðarkirkju við guðsþjónustur sem og efla sönglíf í bænum. Í dag er nánast annar hver 

maður í kór á Ísafirði. Tveir blandaðir kórar eru starfandi í bænum, kirkjukórinn og 

Sunnukórinn. Á fyrstu áratugum 20.aldar tíðkaðist að halda viðamiklar söngskemmtanir á 

Ísafirði. Sem dæmi má nefna að þann 11. nóvember 1943 var haldið Laxdalskvöld þar sem 

aðeins voru sungin lög eftir Jón Laxdal. Á Ísafirði hefur starfað tónlistarfélag frá árinu 1948 

og var tilgangur þess að efla tónlistarstarfsemi og tónlistaráhuga á Ísafirði og víðar og koma 

upp tónlistarskóla (Björn Teitsson, 1998:7-14). Má því færa rök fyrir því að tónlistarlíf  og 

menningarlíf á Ísafirði hafi verið blómlegt, þá sérstaklega þar sem tónlistarskólinn dafnaði og 

fékk góðar viðtökur frá upphafi. Skólinn er áberandi stofnun í samfélagi Ísafjarðar og 

nágrennis. Í dag eru nemendur hátt á þriðja gundrað en auk þeirra eru margir aðeins í kór eða í 

lúðrasveitum á vegum skólans. Á síðu Tónlistarskóla Ísafjarðar segir að skólinn hafi ávallt 

notið velvilja hjá bæjarbúum sem að fylgjast jafnframt vel með starfi hans og koma kennarar 

og nemendur iðulega fram við ýmis tækifæri í bæjarfélaginu. Segir þar jafnframt að ísfirsk 

fyrirtæki hafi verið iðin við að veita styrki til viðburða á vegum skólans („Kynning“, án 

ártals). Baldur Trausti segir að í minningunni hafi Ísafjörður verið titlaður tónlistarbær af 

Ísfirðingum, sem státaði af góðu tónlistarfólki og líflegri ónlistarmenningu og það í meira 

mæli en aðrir bæir. „Sko Ísafjörður hefur alltaf verið tónlistarbær. Eða hann var það, miklu 

meira en hann er núna. Held við séum að lifa á því ennþá, ætli fólkið vilji ekki halda í það 

áfram“ (NGG 2013. 3). 

 

3 Páskar og Skíðavika 
 

Áður fyrr lauk lönguföstu á páskadagsmorgni en á síðari öldum töldu flestir að henni lyki á 

skírdag og var því gerður dagamunur þann daginn. Einnig voru sumsstaðar haldnar veislur 

þann dag til að fagna páskaleyfi sjómanna en það stóð frá skírdegi til annars í páskum. Til eru 

heimildir sem segja frá drykkju sjómanna á skírdag á 19.öld. Almennur gleðskapur tíðkaðist 

þó ekki á páskum líkt og annars staðar í Evrópu þar sem þeir gegndu hlutverki einhverskonar 

vorhátíðar. Veðurlagið á Íslandi spilaði þar inn í enda páskarnir oft snemma á ferðinni (Árni 

Björnsson, 1987:159-161,192).  

Undanfarna áratugi hefur Skíðavikan verið einn stærsti viðburður ársins á Ísafirði. 

Skíðavikan á sér stað yfir páskana, enda eiga þá margir nokkurra daga samfellt frí og þykir 

upplagt að skella sér vestur. Það var Skíðafélag Ísafjarðar sem stofnaði til þessarar viku en að 

henni stóðu áhugamenn um skíðamennsku sem vildu með þessu vekja athygli á skíðamennsku 

á Ísafirði og þá ágætu aðstöðu til skíðaiðkunar sem bærinn býður upp á. Hún var haldin í 

fyrsta skipti árið 1935 og hefur verið haldin nær samfellt síðan. Á stofnunarárinu komu 12 

manns frá Reykjavík til að taka þátt. Dagskrá Skíðavikunnar hefur vitaskuld alltaf lagt áherslu 

á skíðaiðkun. Skemmtanahald hefur þó fylgt henni frá byrjun því efnt var til kvöldvöku fyrir 

þátttakendur og þá var haldinn kveðjudansleikur í samkomuhúsi bæjarins („Skíðavikan á 

Ísafirði 1935“, 1935:2). Í grein eftir Ísfirðinginn Gunnar Andrew, sem birtist í 

Sunnudagsblaði Alþýðublaðsins í mars árið 1935, blessar hann þennan nýtilkomna atburð og 

telur hann hvetja fólk til heilbrigðra athafna: „Þetta rammíslenska hátíðhald frammi á 

snjóbreiðum Seljalandsdals mun sennilega forða mörgum Ísfirðingnum frá „flenzu“ og kvefi 

– og máske líka fleiri kvillum, sem kyrrsetumenn oftlega baka sér um hátíðar.“ Var þátttaka 

tryggð meðal ungs fólks strax í byrjun því mikil gróska var í skíðaíþróttinni á Ísafirði á þeim 

tíma. Þá á eldri kynslóðin líka að hafa tekið vel í Skíðavikuna. Sýndu blöðin að sunnan 

Skíðavikunni áhuga þegar hún var að hefja göngu sína og fjölluðu um hana með greinum og 

fréttaflutningi (Gunnar Andrew, 1935:1). Við lok greinarinnar um stofnun Skíðavikunnar 

segir svo:  

 

Heyrst hefír, að rektor Menntaskólans, Pálmi Hannesson, muni e. t. v. koma 
hingað með einn bekk nemenda sinna og verða hér um páskavikuna við 
skíðaíþróttir. Verða Ísfirðingar nú að sýna, að þeir séu ekki allra armastir un 
þáttöku í þessari íþrótt, fyrst þeir hafa öðrum betri aðstöðu til að þjálfa sig í 
henni meginhluta ársins.“ („Skíðavikan á Ísafirði 1935“, 3). 

 

Það hefur myndast hálfgerð pressa á heimamenn að sýna sig og sanna fyrir gestum 

og getspár um gestagang hafa líklegast myndað spennu og keppnisskap meðal 

skíðamanna í bænum. 

Baldur Trausti Hreinsson leikari segir að páskarnir hafi verið og séu enn stórir í hans lífi, 

hefur það haldist svo frá því að hann man eftir sér. Hann hefur heimsótt Ísafjörð á páskum frá 

því hann fluttist þaðan 25 ára gamall. Það hefur án efa auðveldað þeim sem koma ávallt heim 

um páska eða eru að heimsækja staðinn að þetta er lengsta samfellda frí vetrarins. Það varð 

strax fastur punktur á árinu að fara heim á páskum og það passaði sérstaklega vel við dagskrá 

hans sem leikara (NGG 2013. 3). Skíðamót Íslands var mjög oft haldið yfir páskatímann á 

Ísafirði og varð stór partur af dagskrá Skíðavikunnar. Myndaðist því fjölmenni í bænum á 

meðan á því stóð. Baldur Trausti man eftir því að  bærinn hafi tvöfaldast á þessum tíma og að 

það hafi ávallt orðið til ákveðin stemning í kringum það (NGG 2013. 3). Á páskum urðu 

Ísfirðingar því sjálfkrafa að gestgjöfum, eins og lýst er í Skíðablaðinu frá 2009:„…eru 

ísfirskir húseigendur fyrir löngu vanir því að öll gestaherbergi fyllist um páska þar sem 

brottfluttir ættingjar og vinir streyma aftur í heimahagana“. (Skíðablaðið, 2009:28).  Þó hafa 

áherslurnar breyst með tilkomu rokkhátíðar: „Það sem kannski hefur breyst með tilkomu 

rokkhátíðarinnar er að venslalausir eru farnir að setja mark sitt á páskana“ (Skíðablaðið, 

2009:28). Árið 1989 skrifar Kristín Hálfdánsdóttir, þáverandi formaður Skíðafélags Ísafjarðar 

inngangsorð í Ferskí, kynningarblað Skíðafélagsins. Þar segir hún að skíðaíþróttin sé 

almenningsíþrótt Ísfirðinga og leggur mikla áherslu á að það yrði að styrkja og hlúa að þessu 

ísfirska menningarfyrirbæri sem Skíðavikan væri. Huga þurfi að uppákomum á skíðasvæðinu 

með til dæmis karnivali og um leið:„...„skapa góða stemningu“ og laða fólk að 

vetrarparadísinni Seljalandsdal og gera nágrönnum okkar kleift að njóta þess með okkur.“ 

Lokaorð pistilsins eru: „Segjum videoinu stríð á hendur og virkjum þann mátt sem felst í 

sameiginlegu átaki okkar allra“ (Kristín Hálfdánsdóttir, 1989:2). Þessi samfélagsvitund átti 

hljómgrunn hjá fleirum en henni en á næstu árum tóku félagar í Skíðafélaginu höndum saman 

til að gera dagskrána fjölbreyttari og fyrir alla aldurshópa (Geir Sigurðsson, 2013). 

Snjóleysi hefur átt mikinn þátt í því hvernig páskarnir hafa þróast í gegnum árin á 

Ísafirði. Árið 1994 féll stórt snjóflóð yfir skíðasvæðið í Seljalandsdal. Skíðaskáli, fjórar lyftur 

og ýmsir kofar og tæki eyðilögðust. Árið 1999 féll annað stórt flóð yfir skíðasvæðið. 

Skíðalyfta, sem byggð var 1995, skemmdist mikið og einnig skíðalyfta sem verið var að 

byggja. Eftir þetta var skíðasvæðið flutt í Tungudal, innar í firðinum (Veðurstofa Íslands, 

2003:26). Baldur Trausti segist sakna Seljalandsdals og með eyðileggingu svæðisins þar hafi 

hans páskar breyst: 

 
Eftir að ég flyt hingað, þá var ég nú aðallega að sækja í Ísafjörð. Þegar 
krakkarnir voru litlir þá fórum við með þeim í sælgætisregnið og svoleiðis. 
En ég verð að segja það að skíðasvæðið hafi eyðilagst, það fór bara. Ég hef 

eiginlega ekki farið á skíði síðan það fór, það bara hvarf. En svo sæki ég 
núna í Aldrei fór ég suður, mér finnst það hafa komið soldið í staðinn fyrir 
hitt (NGG 2013. 3). 

 

Baldur Trausti segir jafnframt að með tilkomu hátíðarinnar hafi hlutverk páskanna breyst, 

meðal annars vegna snjóleysis og breyttra aðstæðna. Það sé ekki sama stemningin sem fylgi 

þessum tveimur fyrirbærum: 

 
Ég held nefnilega að virknin sé ekki svipuð. Ég held að virknin sé miklu 
meiri í AFÉS heldur en að fara á skíði. Því kannski undanfarin ár hefur það  
komið fyrir oftar en einu sinni að það hefur ekki verið hægt að opna svæðið, 
hefur ekki verið snjór (NGG 2013. 3). 

 

Því má líta svo á málið að eðlileg þróun eigi sér stað, að eitt taki við af öðru eða leysi af 

hólmi. Guðmundur M. Kristjánsson segir að skapast hafi möguleiki fyrir fólk að koma vestur 

sem ekki kann á skíði eða hafði ekki áhuga á þvíumlíku. Þannig gefi það fleirum tækifæri til 

að sækja Ísafjörð heim á páskum:  

 
Svo hefur náttúrulega verið oft þannig að það er takmarkað það sem hægt er 
að komast á skíði, þannig að fólk sem planar ferð hingað í skíðaviku, það 
kemur þá ekki alveg þú veist, tómhent til baka. Það kemst þá allavega á 
þetta, ef að snjóinn þrýtur (NGG 2013. 1). 

 

Dagskrá skíðavikunnar 2002, tveimur árum fyrir fyrsta ár „Aldrei fór ég suður“ var fjölbreytt. 

Á kvöldin eru alltaf viðburðir, fyrir unga fólkið og fyrir þá eldri. Það er skíðavikuútvarp 

starfandi og tónleikar með Bubba Morthens í kirkjunni (Skíðablaðið 2002:[17-18]). Dagskráin 

2013 var hefðbundin: á vegum skíðagöngunnar er sprettganga, sælgætisregn á skíðasvæðinu 

og skíðaskotfimi. Á dagskránni ótengt skíðamennsku voru í boði hin ýmsa dægradvöl á 

skemmtistöðum og kaffihúsum bæjarins, spurningakeppnir, myndlistarsýningar og fleira. Þá 

héldu karlakórinn Fjallabræður ásamt hljómsveit tónleika í íþróttahúsinu við Torfnes á 

skírdag, mættu þangað um 900 manns („Skemmtilegasta ævintýrið til þessa“, 2013). Hlýtur 

það að teljast ágætt miðað við íbúafjölda og sýnir nokkuð mikinn áhuga fyrir viðburðum og 

tónleikum á svæðinu. Samansemmerki milli páska og tónlistar á Ísafirði er að verða æ meiri 

staðreynd.  

4 Aldrei fór ég suður 

4.1 Upphaf 
Hugmyndin að hátíðinni varð til á góðviðrisdegi í London þar sem Örn Elías Guðmundsson, 

tónlistarmaður og faðir hans Guðmundur M. Kristjánsson, hafnarstjóri á Ísafirði voru staddir. 

Sá fyrrnefndi var að spila á tónleikum sem voru með nokkuð óformlegu og frjálslegu sniði 

tónleikahald og spratt þá upp hugmynd um að halda slíka tónleika á Ísafirði. Það sem yrði 

öðruvísi við þessa hátíð væri að venjulega fólkið fyrir vestan yrði stjörnurnar og 

poppstjörnurnar aukaatriði. Rokkhátíð alþýðunnar er hún kölluð í dag, sem er vísun í það að 

hún er eign alþýðunnar. Hugmyndin fannst þeim það góð að hún sat í þeim. Þegar þeir sneru 

aftur heim var hugmyndin enn til staðar og var henni hrint í framkvæmd (NGG 2013. 5). 

 
Og í raun og veru átti þetta að vera svona til að sanna þetta fyrir okkur 
sjálfum sko, ekkert endilega fyrir samfélagið eða eitthvað slíkt, heldur bara 
one-time show. Við fengum einhverja hugmynd og langaði bara að klára 
hana. Og framhaldið, það var aldrei rætt um neitt meira en bara að gera þetta 
einu sinni. Já okkur datt þetta í hug og við gerðum þetta og bara búið. (NGG 
2013. 5) 

 
Helsti útgangspunktur fyrir hátíðina var að allt átti að vera frítt fyrir gesti og allt yrði 

fjármagnað með utanaðkomandi fé. Victor Turner taldi hátíð vera eitthvað sem fólkið á óháð 

framleiðslu og efnahag (Turner, 1982:163). Eitthvað svipað á sér stað á „Aldrei fór ég suður 

þar“ sem að hagsmunaaðilar eiga ekki að geta haft áhrif á þróun hennar og umfang. 

Á fyrsta árinu gekk þeim hálfilla að safna fé því það hafði enginn trú á verkefninu. Það 

gekk þó upp að lokum og reddaðist eins og allt annað (NGG 2013. 5). En það var ekki 

vandamál að finna húsnæði fyrir hátíðina og þeir fengu lánaða fiskverksmiðju á höfninni. Var 

hún hreinsuð og þrifin á einum degi, daginn áður en tónleikarnir áttu að byrja. Það gekk ekki 

allt snurðulaust fyrir sig á fyrsta kvöldi hátíðarinnar því að vandamál komu upp með 

rafmagnið.  

 

 Þannig að það var einhver hálftímatöf, en það var hellingur af fólki komið 
þarna strax, klukkan 4 á laugardegi, og það voru allir rólegir. Sævar í 
Pólnum kom strax og kippti þessu í liðinn. Sem hefur eiginlega einkennt 
hátíðina alveg sko frá þessu upphafi, það er eiginlega sama hvað gengur á, 
það eru allir í góðum fíling, þetta er ekkert mál og allir að skemmta sér. Og 
þessi fyrsta hátíð hún bara tókst mjög vel. Á fyrstu tveimur hátíðunum var 
lítils háttar tap. En það var allt í lagi. (NGG 2013. 5)  

 Upphaflega var unnið út frá því að tónlistarmennirnir væru viljugir að koma og vera á Ísafirði 

yfir páskahelgi og taka ekkert fyrir og hefur fyrirkomulagið haldist svoleiðis síðan. Alltaf er 

þó reynt að búa þannig að þeim að þeir beri engan kostnað af ferðinni. Aðstandendur 

hátíðarinnar útvega tónlistarmönnunum flugfar, gistingu og fæði og svo er haldin stór veisla á 

páskadagskvöldi fyrir tónlistarmennina sem og sjálfboðaliða (NGG 2013. 5) Var ákveðið að 

halda hátíðina aftur næsta ár og kom það til vegna utanaðkomandi þrýstings aðallega. Hátíðin 

hafði vakið athygli erlendis og það án þess að þeir feðgar eða aðrir aðstandendur hefðu 

nokkuð auglýst hana að viti eða sent erlendum blaðamönnum boð um að koma. Á fyrstu 

hátíðinni mættu erlendir blaðamenn á eigin vegum og fjölgaði þeim sífellt á ári hverju. 

Guðmundur telur að áhugi og vilji tónlistarmanna á að spila tengist því hversu mikla athygli í 

fjölmiðlum hátíðin hafði fengið: 

 
Ég held líka að það sé dáldil tálbeita fyrir poppara sem eru alltaf að reyna að 
baxa eitthvað og koma sér áfram, það er að fá nafnið sitt í einhverjum 
erlendum fjölmiðlum og þá kannski fer einhver og „googlar“ það og slær þá 
inn á youtube og fólk fær áhuga. Þetta vindur upp á sig. Þannig að ég er alveg 
viss um að bara það eigi stóran þátt í velgengni hjá stráknum mínum. Þó 
músíkin hans sé frábær og allt það, þá er almennt líf hjá listamönnum að 
minna á sig og vera í umræðunni. Þetta er ágætis vettvangur til þess (NGG 
2013. 5). 

 

Guðmundur tekur í sama streng en hann hugsaði sér „Aldrei fór ég suður“ sem góða viðbót 

við Skíðavikuna, sem hefur gengið upp og niður seinustu ár vegna snjóleysis (NGG 2013. 5).   

Vel gekk að fá styrki frá fyrirtækjum árin fyrir efnahagshrunið og var því ráðist í stækkun 

á hátíðinni. Fyrstu þrjú árin var hátíðin aðeins einn dagur en eftir að hún var orðin stærri að 

umfangi var ákveðið að teygja hana yfir á tvo daga og fjölga þar með tölu tónlistarmanna. 

Aðstandendur hátíðarinnar settu fram þá meginreglu í upphafi að ekki mætti koma oftar fram 

en tvisvar í röð til að gefa sem flestum tækifæri á að spila, og var planið að láta það einnig 

ganga yfir Mugison. Þá var tekið fyrir það af styrktaraðilum sem töldu sig vera að styrkja 

þetta út af honum. Þar áttuðu þeir sig á að hann væri ákveðið verðmæti og einkenni fyrir 

hátíðina, umræða um hátíðina hefur einkennst af því að nafn Mugison sé dregið upp í 

tengslum við hana og er hann nokkurskonar andlit hennar. Hefur hann því spilað á hverri 

hátíð. Eftir að efnahagskreppan skall á héldu Guðmundur og félagar að mögulega yrði ekki 

hægt að halda hátíðina í ljósi efnahagsaðstæðna. Fór það svo að Menningarráð Vestfjarða 

ásamt öðrum styrktaraðilum gerðu það mögulegt, þó að tæpt hafi verið (NGG 2013. 5).  

Guðmundur segir að hann þekki marga sem hafi komið til bæjarins bara út af hátíðinni og 

að hann sé sáttur með það hversu margir hafi lýst yfir ánægju sinni með hátíðina. Hann telur 

jafnframt líklegt að koma þessa fólks gæti haft áhrif á vali á áfangastað í fríinu og jafnvel 

búsetustað þó það sé ekki endilega bein tenging þar á milli (NGG 2013. 5) Í stofnsamþykkt 

félags hátíðarinnar segir að ef félagið skyldi hætta og eignir þessar gerður upp skyldu eignir 

þess renna til tónlistarskólanna tveggja á Ísafirði. Þannig vildu þeir tryggja að enginn gæti 

grætt á hátíðinni. Bakhtin sagði að til að hátíð gengi upp og yrði farsæl yrði hún að hafa 

hugsjón, það verður að vera einhverskonar mynstur til staðar sem fólk gengur að og hefur að 

leiðarljósi (Bakhtin, 1965:10). Þegar enginn græðir beint á slíkri uppákomu þarf að vera 

óefnislegur gróði í staðinn og þar kemur hugsjónin inn. 

 

4.2 „Sama hvort þú heitir Bubbi eða Hörmung“ 
Hljómsveitir og atriði sem eiga að geta höfðað til barna hafa gert það að verkum að barna- og 

fjölskyldufólk mætir á svæðið með börnin sín. Barnapönksveitin Pollapönk og Abbabbabb 

sem spilaði á hátíðinni 2013 eru dæmi um hljómsveitir af slíku tagi. Þau atriði eru látin koma 

fram frekar snemma svo fjölskyldur mæti fyrr á svæðið og geti átt góða stund með börnunum 

áður en það kemur að því að skila þeim heim.  

 

 

 

 

 

 

 

 

 

 

 

 

 

 

Mynd 0.1 sýnir mann með barn á öxlum sér meðal áhorfenda á „Aldrei fór ég suður“ 

 

Á mynd 0.1 er maður með lítinn dreng á háhesti í miðjum áhorfendaskaranum. Heyrnartólin 

sem barnið er með yfir eyrun eru algeng sjón á hátíðinni meðal fjölskyldufólks en þeir allra 

yngstu hafa jafnan skartað slíkum græjum þar sem tónlistin á það til að vera mjög hávær. Hér 

skín í gegn ímynd hátíðarinnar sem er sú að allir geti skemmt sér saman óháð aldri. 

Árið 2013 var sú breyting að í stað þess að tónleikar hefjist seinnipart dags þá eru 

tónleikar látnir hefjast klukkan sex báða dagana og enda svo um miðnætti. Ómar segir að 

þetta sé gert til að létta vinnu þeirra sem eru á vakt og þurfa að ganga frá eftir tónleikana, það 

sé oft mikil drykkja undir lokin og því fínt að hætta á toppnum. Þannig er ábyrgðin sett yfir á 

skemmtistaði bæjarins og er ætlast til að þeir muni þá taka við skemmtanaþyrstum gestum 

hátíðarinnar (NGG 2013. 1).  

Hefð hefur verið fyrir því að vestfirskar hljómsveitir séu fengnar til að spila og þá hafa 

oft verið að minnsta kosti tvö bönd sem koma frá Vestfjarðasvæðinu. Í ár voru þrjár ísfirskar 

hljómsveitir að spila. Önnur var skipuð ísfirskum strákum úr Grunnskóla Ísafjarðar og heitir 

Athygli. Hin var skipuð strákum úr Menntaskóla Ísafjarðar og heitir Hörmung. Hefur þetta frá 

byrjun verið vettvangur fyrir „bílskúrshljómsveitir“ á Vestfjörðum til að koma fram og má 

segja að þeir upplifi þar sínar 15 sekúndur af frægð. Jón Þór Þorleifsson rokkstjóri 

hátíðarinnar vekur athygli á þessu í viðtali við Ríkisútvarpið: 

 

Það eru allar hljómsveitir sem fá sama tíma, hver hljómsveit fær að 
spila í 20 mínútur og það breytir í rauninni engu hvort þú heitir Bubbi 
Morthens, Mugison, hljómsveitin Athygli eða Hörmung sem eru 
heimahljómsveitir sem eru að spila núna. Þetta er í tíunda skiptið sem 
við höldum hátíðina og það er mikið af krökkum sem hafa alist upp 
við að horfa á Aldrei fór ég suður og stefnt að því að komast á svið. 
Það eru hljómsveitir sem eru að koma hérna fram líka,“ segir hann og 
segir óhætt að segja að þetta sé draumur hjá mörgum ungum 
Ísfirðingum. („Sama hvort þú heitir Bubbi eða Hörmung“, 2013). 

 

Sú hljómsveit sem átti að vera „aðal-kombakkið“ þetta árið var ballhljómsveitin Dolby sem 

spilaði seinast fyrir 20 árum á balli á Ísafirði. Var orðin til nokkuð mikil stemming fyrir 

endurkomunni meðal nokkurra bæjarbúa sem ég ræddi við, þá sér í lagi fyrir þá sem sótt 

höfðu böllin með henni áður fyrr. Vestfirskt tónlistarfólk sem hefur stigið á stokk á hátíðinni í 

gegnum árin eru meðal annars popphljómsveitin Grafík og Sunnukórinn. Áhugaverðar 

samsetningar hafa orðið til þegar sett hafa verið saman hljómsveitir úr heimabyggð og 

þjóðþekktir listamenn. Árið 2008 voru leidd saman rokkhljómveitin Dr. Spock og karlakórinn 

Ernir og árið 2012 var það Sunnukórinn og Páll Óskar sem leiddu hesta sína saman. Baldur 

Trausti lýsir upplifun sinni af slíku tónlistaratriði:  

Það er eitt í þessu sem mér hefur alltaf fundist sjarmerandi, það er þegar þeir 
ná saman gömlum ísfirskum eða vestfirskum böndum, mér finnst þetta 
soldill stór punktur. Það finnst mér vera punkturinn yfir i-ið, og þeir hafa oft 
endað á þessu. Þó svo að það séu búin að koma stór nöfn á undan. Það er 
eins og þeir voru með BG, Grafík og fleira, þetta finnst mér alltaf 
skemmtilegt. Einhver bræðingur. Sunnukórinn, Karlakórinn. Gert eitthvað 
nýtt og blandast saman. Það er mikil upplifun fyrir Ísfirðinga (NGG 2013. 
3). 

 

Kenning Turner um jaðarástand á við listamenn sem hann telur geta skapað slíkt ástand og 

framkallað viðbrögð hjá fólki sem þá upplifir sig sem eina heild (Turner, 1974:79). Stolt og 

hugmyndin um „okkur“ tengist því tónlistarupplifuninni þegar „okkar“ fólk stígur á svið og 

veldur einhverskonar flæði hjá heimamönnum. 

 Það er sérstök uppstillinganefnd sem sér um að velja hóp hljómsveita og hafði hún lokið 

starfi sínu í febrúar. Þann 20. febrúar voru fyrstu listamennirnir kynntir, en aðeins þriðjungur 

hljómsveita var tilkynntur þann daginn („Fyrstu atriði hátíðarinnar 2013 tilkynnt“, 2013). Það 

var svo þann 11.mars sem allur hljómsveitalistinn var opinberaður á blaðamannafundi og við 

það tilefni var einnig skrifað undir samning við styrktaraðila hátíðarinnar. Það sem þótti 

standa upp úr í þessari tilkynningu var að Bubbi Morthens var á dagskránni. 

Uppstillinganefnd sem sér um að velja tónlistarmenn hafði reynt að fá hann til að koma 

nokkrum sinnum áður og því við hæfi að það gerist á 10 ára afmæli hátíðarinnar („Bubbi 

Morthens á Aldrei fór ég suður“, 2013). „Aldrei fór ég suður“ er vísun í titil lags Bubba 

Morthens sem var vísun í litlu byggðirnar á landsbyggðinni og hugleiðingar manns sem býr í 

einu slíku plássi en honum finnst allt orðið hálf dautt í kringum sig. Bubbi tók þetta sama lag 

á tónleikum hátíðarinnar og fékk góðar móttökur í salnum. Jón Þór Þorleifsson, rokkstjóri 

hátíðarinnar hafði þetta um nýafstaðna hátíð 2013 að segja: „Þetta gekk allt áfallalaust fyrir 

sig og við höldum að um 5000 manns hafi verið á svæðinu þegar mest var. Það sem stendur 

upp úr er hvað allir voru glaðir. Það var frábært hvernig Jónas Sigurðsson og Lúðrasveit 

Ísafjarðar enduðu hátíðina“ („Allir glaðir á Aldrei fór ég suður“, 2013). Tónlistarflutningur á 

hátíð sem þessari gerir utanbæjarmönnum kleift að vera með, með þeim hætti geti þeir 

upplifað samfélag hátíðar og samfélagsvitund um leið (Noyes, 2003:204). Gleðin er 

skemmtileg mótsögn við stemninguna í laginu „Aldrei fór ég suður“ sem er niðurdrepandi og 

lýsir hnignun svæðis. 

4.3  Stuð og gleði 

Í dag er „Aldrei fór ég suður“ hátíðin að vinna í því að skilgreina sig og hvað hún stendur 

fyrir. Ekki er skrýtið að viðburður sem er orðinn af þessari stærðargráðu fái mikla umfjöllun í 

fjölmiðlum bæjarins. Í stöðufærslu á Facebook-síðu hátíðarinnar þann 22.febrúar 2013 var 

haldið uppi ákveðinni ímynd og stemningu. Lítur ein færslan svo út: „Stuð og stemming - 

Plokkari – Amma&Afi – Rokk&ról – Gleði – Hamingja  - Vinátta – Samvinna – Ísafjörður – 

AFÉS 2013!“. (Facebook, 2013). Hér er gefið í skyn að amma þín og afi gætu mætt á 

tónleikana  og að þar ríki samvinna og vinátta. Þá er vísað í plokkfiskinn sem seldur er á 

svæðinu. Að skapa stemningu er vissulega mikilvægt þar sem að tilgangur hennar er að búa til 

sérstaka stemningu og veita gleði. Sama er upp á teningnum í grein um hátíðina í 

Skíðablaðinu, blaði Skíðafélags Ísfirðinga en þar stendur: „Erfitt er að ímynda sér annan bæ á 

landinu þar sem samheldnin og nágrannakærleikurinn er nógu mikill til að tæknilega 

mögulegt sé að halda stóra rokkhátíð á þennan hátt.“ Þá segir jafnramt í sömu grein: „Eitt af 

einkennum „Aldrei fór ég suður“ er þátttaka heimamanna“ (Skíðablaðið, 2009:28). Ekki er 

skrifað undir greinina en líklegt er að Ísfirðingur sé hér á ferð. Gleðin og umræða um 

samheldni er áframhaldandi stef í umfjölluninni. Ísfirðingar skilgreina sig hér á ákveðinn hátt 

og flutningur hlýtur því að eiga sér stað þegar að nýtt fólk kemur í bæinn. Kenning Noyes um 

flutning gildir í því samhengi en hún segir að í gegnum flutning fái lifandi upplifun lánaðan 

raunveruleika í hið ímyndaða (Noyes, 2003:204). Hið ímyndaða í þessu samhengi yrði að 

líkindum sú krafa sem gerð er til upplifunarinnar og hefur áhrif á hana. 

 Í ár var ákveðið að útvarpa báðum tónleikadögum, svo allir gætu tekið þátt í 

stemningunni sama hvar þeir væru staddir á landinu. Því var ekki nauðsynlegt að vera á 

staðnum heldur gat maður verið kominn í huganum á svæðið. Ríkisútvarpið hefur einnig verið 

með beinar útsendingar frá „Bræðslunni,“ „Þjóðhátíð“ í Vestmannaeyjum, „Músíktilraunum“ 

og „Menningarnótt“. Ólafur Páll Gunnarsson útvarpsmaður Rásar 2 sagði að það væri 

hálfgerð skylda Ríkisútvarpsins að útvarpa hátíðinni: „Það er nauðsynlegt að útvarpa þessu, 

þetta er nafli alheimsins á þessum tíma. Þarna slær rokkhjartað og við viljum vera með, 

dagskráin er frábær og það er akkúrat þarna sem Ríkisútvarpið á að vera á þessum tíma og 

hvergi annars staðar“ („AFÉS í beinni á Rás 2“, 2013). Ímynd og orðræða eru öflug tæki í 

samfélagi nútímans. Fjölmiðlar eru stór þáttakandi í sköpun ímyndar. Það er oft sem 

blaðamenn ná með skrifum sínum að fanga stemningu viðburða, þeir búa til heimildir jafnt 

óðum líkt og þeir séu að mála mynd, sérstaklega ef þeir skrifa um nýliðna atburði sem eru 

þeim ferskir í minni. Tenging við hið táknræna verður stór þáttur af upplifun hátíðagesta, 

einkenni hennar eru flutt og sett á svið sem hátíðagestir fá svo að iðka og njóta. Í tilfelli La 

Patum voru staðbundin einkenni viljandi nýtt svæðinu til heilla í stærra samhengi. Þá má 

segja að „Aldrei fór ég suður“ óviljandi nýti þessi einkenni upp að vissu marki og undirstrikar 

með því sérstöðu sína eins og áður var gert með tilkomu Skíðavikunnar á sínum tíma, sem 

óneitanlega átti hlut í að móta einhverskonar sameiginlegt sjálf bæjarbúa líkt og La Patum 

gerði fyrir Katalóníu (Noyes, 2003:204). 

Umfjöllun um „Aldrei fór ég suður“ hefur aðallega verið af jákvæðum toga þar sem fá 

lögreglumál hafa komið upp. Ímyndin er tengd við lykilorð eins og „gleði“ og „stuð“. Í 

tímaritinu Dazed and Confused frá 2008 er að finna grein skrifaða af bandarískum 

tónlistarmanni sem sótti hátíðina heim það sama ár. Sýn hans á það sem hann sér er í takt við 

annað sem sést hefur skrifað um hátíðina. Hann tók stutt viðtal við Mugison auk þess að birta 

stóra mynd af þeim feðgum faðmast naktir í snjónum á Ísafirði.  

 
At times, it’s seven below and face-bitingly cold, but that doesn’t stop the 
crowds (admission is free) cramming themselves into an unheated dockside 
warehouse to experience a cross-section of some of the best music Iceland 
has to offer. When the rock singer Óttarr Proppé from Dr. Spock performs 
with the local male voice choir, it seems the entire town has turned out to 
support – still, for those unable to press inside, a swathe of northern lights 
dances across the starry sky by way of compensation (Stanley, 2008:60). 

 

Blaðamaðurinn lýsir hér tónleikum rokkhljómsveitarinnar Dr. Spock og Karlakórsins Ernis 

sem sungu saman á hátíðinni 2008. Hann minnist þess að heimamenn hafi fjölmennt á þennan 

viðburð, þar sem þeir standa í óhitaðri skemmu niðri á höfn í kuldanum. Blaðamaður 

tónlistarvefsíðunnar Straums, fjallaði um upplifun sína af hátíðinni 2013. Þar stendur að 

hápunktur hátíðarinnar hljóti að vera Mugison þar sem fólk á öllum aldri var mætt til að berja 

hann augum: 

 
 Mugison á Ísafirði um páskana er náttúrulega heimavallarstemmning eins og 

KR í Frostaskjóli eða Liverpool á Anfield. Á hátíð sem þessari þar sem tími 
á hljómsveit er knappur og spilað er fyrir hipstera, heimamenn, ömmur og 
barnabörn er  mikilvægt að lagavalið sameini alla þessa ólíku hópa það kann 
Mugison upp á hár. Hver einasta sál í skemmunni „Stakk af“ með honum út 
í spegilsléttan Skutulsfjörðinn og sungu viðlagið hástöfum með („Alltaf fer 
ég vestur“, 2013). 

 

Hann vísar hér í titil lags Mugison „Stingum af“, sem áhorfendur tóku undir með. Eins og 

kom fram í fyrsta kaflanum myndast samfélagsvitund (communitas) þegar fólk sameinast í 

einhverju einu ákveðnu ferli. Turner sagði jafnframt að samfélagsvitund lýsti sér í jafnræði, 

fólk getur notið samveru óháð hver það er (Turner, 1974:75-77). Sú gleði sem virðist 

einkenna „Aldrei fór ég suður“ gerir það að verkum að aðkomufólk virðist upplifa sig heima á 

svipaðan hátt og heimamenn, Bakhtin taldi að ein hugsjón karnivals væri að allir væru boðnir 

velkomnir og þar með gleymist stéttaskipting og annað slíkt (Bakhtin, 1965:7). 

 Eftir páskana 2013 birtist hugvekja í bæjarblaðinu, Bæjarins Besta, um „Aldrei fór ég 

suður“. Höfundur kallar sig Stakk en hann birtir pistla undir nafnleynd. Hann telur hátíðina 

vekja jákvætt umtal og sé góð kynning fyrir svæðið: 

 
Fólk sem ella hefði ekki lagt leið sína til okkar gerir það og fer heim með 
góðar minningar um tónlist, Ísafjörð og Vestfirði. Við eignumst vini með 
jákvætt viðhorf í okkar garð. Mikils er um vert að svo sé (Stakkur, 2013). 

 

Óhjákvæmilegt er að í allri umfjöllun um hátíðina berst talið líka að Ísafirði og Vestfjörðum. 

Þeir finna það sem hafa búið annars staðar að orðræðan hefur breyst: 

 
Ímynd bæjarins hefur breyst mikið í gegnum hátíðina. Ég hef kynnst því í 
gegnum þá sem hafa farið. Bæði til að spila og líka til að skemmta sér og 
fara á tónleika. Það er ótrúlegasta fólk sem maður hefur hitt þar, og það 
ákvað að þetta væri bara aðalmálið að fara hingað yfir páska. Og það hefur 
gjörbreytt áliti fólks á bænum. Hvað helduru að ég hafi gert? Farið vestur. 
Ég hef aldrei farið þangað áður, þetta var alveg geggjað.  Þetta er fólk sem 
áður sagði, nei þangað fer ég ekki, því ég var einu sinni veðurtepptur. Það er 
alltaf svo mikill snjór, alltof langt að keyra og svo framvegis (NGG 2013. 
3). 

 

Afrakstur stemningar „Aldrei fór ég suður“ getur komið fram í orðræðu og samskiptum eins 

og við höfum séð dæmi um hér fyrir ofan. Notast er við merki sem allir þekkja og kannast við 

og tengir fólk saman (Turner, 1974:88). Merki geta verið af efnislegum toga eins og lógó 

hátíðarinnar sem notað er á söluvarning en einnig ímyndir sem fylgja hátíðum, eins og til 

dæmis lopapeysan. „Aldrei fór ég suður“ er lopapeysuhátíð, það er vetur og það er kalt svo 

hún er tilvalinn klæðnaður. En hún er einnig orðin eitt einkenni hátíðarinnar, myndir sem 

birtast í fjölmiðlum sýna svo eftir er tekið að meirihluti áhorfenda eru í lopapeysum, bæði 

ungir og aldnir. Svo fólk tekur þátt í stemningunni þegar það mætir á tónleikana í lopapeysu, 

og sameinast heildinni.  

Mynd 0.2. Valdimar á tónleikum með lúðrasveit Ísafjarðar. 

 

Mynd 0.2 er tekin á tónleikum Valdimars og lúðrasveitar Ísafjarðar. Honum til halds og 

trausts var Lúðrasveit Ísafjarðar, en hann hefur áður spilað með Lúðrasveit Þorlákshafnar. 

Atriði þeirra var lokaatriði „Aldrei fór ég suður“ 2013 og er óhætt að segja að Valdimar hafi 

tekist að halda uppi góðri stemningu. Það eru tvö ár liðin síðan hann spilaði síðast, ánægjan 

var mikil með hann síðast svo hann var fenginn til að koma aftur. Áhorfendur eru á öllum 

aldri. Valdimar spilaði til miðnættis og má gera ráð fyrir að með því að stytta kvöldið líkt og 

gert var þetta árið, að þá hafi meðaldur þeirra sem eru viðstaddir þessi síðustu atriði hækkað 

miðað við fyrri ár. Lúðrasveitin trekkir svo vitaskuld að en hún er löngu orðin fræg í bænum 

og spilaði meðal annars með Sigur Rós á Ísafirði 2006 og tók þátt í frægri skrúðgöngu sem 

birtist í heimildamyndinni Heima („Stórkostlegir tónleikar Sigur Rósar í Edinborg“, 2006).  

 

4.4  Aldrei og unga fólkið 

Upplifun er ef til vill önnur fyrir ungt fólk búsett á Ísafirði þegar bærinn nokkurnveginn 

endurnýjast af fólki og umturnast á nokkrum dögum. Hátíðin hefur nefnilega frá upphafi 

dregið til sín markhóp sem sker sig örlítið frá bæjarbúum. Mætti skýra hugtakið sem ungt fólk 

sem kemur annars staðar frá og klæðir sig öðruvísi, það er oft frjálslegra í klæðaburði en 

bæjarbúar. Það sem breyttist á Ísafirði á páskum með komu hátíðarinnar  er sá hópur gesta 

sem kemur í bæinn, það er minna um skíðafólk og meira um „öðruvísi týpur.“ (NGG 2013. 3). 

Þessar týpur hafa sett mark sitt á hátíðina frá upphafi og þær hafa verið áberandi í lopapeysum 

og hafa mögulega komið af stað þeirri tískubylgju á hátíðinni.  

 Á daginn er möguleiki fyrir þá sem ekki sækja í skíðamennsku að fara í miðbæinn og 

spóka sig þar eða sækja þá viðburði sem eru í boði hverju sinni. Elísabet Gígja er 16 ára stúlka 

frá Ísafirði og hefur farið á hverja einustu hátíð en hún var ekki há í loftinu þegar fyrsta 

hátíðin var haldin, þá aðeins átta ára. Elísabet Gígju finnst merkilegt að fylgjast með 

mannlífinu á daginn: 

 

Af því að þetta er svo lítill bær, og þegar það er kannski dagur og það er       
enginn að spila, þá sér maður þetta fræga fólk, í Hamraborg kannski. Það er 
ógeðslega gaman (NGG 2013. 2). 

 

Þar sem hátíðin er fyrir alla, unga og aldna, gefst ungu fólki frá Ísafirði og nágrenni tækifæri 

til að skemmta sér innan um fjölbreyttan hóp fólks. Elísabet segir að þegar nýtt ár gangi í garð 

byrji að myndast spenningur fyrir páskum: „líka því þetta er svo lítill bær og þetta er svona 

eina vikan þar sem allt breytist einhvernveginn“ (NGG 2013. 2). Ungt fólk fær hér tækifæri til 

að njóta sín, Turner talar um að oft eigi sér stað einhverskonar frelsun í hátíð þar sem allt er 

leyfilegt og á það næstum því alveg við Elísabetu og ungu kynslóðina búsetta á Ísafirði 

(Turner, 1984:171). 

 
Þetta er ógeðslega spennandi. Það er eitt af því sem mér finnst mest  

   spennandi við AFÉS, hvað það koma margir, sem ég kannski þú   
   veist þekki ekki, og vonandi kynnast nýju fólki (NGG 2013. 2). 

 

 Hún finnur fyrir stolti þegar hátíðin gengur í garð: „öllu hinu fólkinu finnist bærinn 

æðislegur, sem hann er, en hann verður einhvernveginn enn betri á páskunum. Það er svo 

gaman að við getum sýnt þeim það”. Elísabet Gígja er viss um að Ísfirðingum finnst 

sérstaklega gaman að fá gesti og að það verði til annað andrúmsloft, fólk er léttara á sér á 

einhvern hátt (NGG 2013. 2). Það er í samræmi við Bakhtin sem segir að karnival tákni 

breytingar og það sem verða skyldi, nokkurs konar endurnýjun á því sem áður var þekkt 

(Bakhtin, 1963:10). Elísabet segist vera tilbúin að leggja sitt af mörkum í framtíðinni ef þörf 

er á því: 

 

Eins og við ungu krakkarnir, við erum að fara að taka við, kannski. Og þess 
vegna fór vinkona mín í uppstillinganefnd, hún þarf svona að sjá hvernig 
þetta er og svona (NGG 2013. 2).  
 

Arna Sigríður Albertsdóttir, 23 ára nemi frá Ísafirði, hefur aldrei misst af „Aldrei fór ég 

suður“. Hennar draumastarf er meðal annars að vera rokkstjóri hátíðarinnar og fá að velja 

hljómsveitir og umangast þær en það er tónlistin sem hefur heillað hana við „Aldrei fór ég 

Suður“ frá upphafi. Hún segir það hafa verið hálfgerðan lúxus á sínum tíma að fá þekktar 

hljómsveitir á svæðið til að spila.  

 

Mín upplifun af AFÉS er aðallega tengt tónleikunum. En ég er líka að 
upplifa þetta sem mikið að gerast í bænum, ótrúlega mikið af fólki sem 
kemur og meira að gerast, eitthvað að gerast út um allan bæ. Brottfluttir 
Vestfirðingar að koma. Heimilisstemning, jákvæðni er svona sem ég finn 
mest fyrir og ástæðan því að ég kem alltaf aftur einhvernveginn. 

 

Arna sagðist vilja njóta hátíðarinnar á meðan hún er ennþá haldin og geti þess vegna hún ekki 

ímyndað sér að fara eitthvert annað yfir páska og missa af einni hátíð, tilfinningin er að hún 

væri að missa af öllu. 

 
Páskarnir hafa verið tengdir fjölskyldu síðan ég var lítil og þarna Skíðavikan 
er búin að vera síðan ég man eftir mér, búið að vera já fjölskylduhátíð. 
Fjölskyldan hittist, kom öll saman á Ísafirði, þegar ég var lítil. Svo svona 
minnkaði það þangað til að AFÉS varð stærra.. Nú í dag er það meira svona 
djamm og vinkonurnar, hitta vinkonurnar og djamma. Og koma heim, svo 
þetta hefur breyst soldið þó svipað .  
 

Arna segir páskana vera mikla fjölskylduhátíð hjá hennar fjölskyldu. Hún segir þetta vera tími 

sameiningar, þar sem fólk hittist og staldrar við og farið er yfir helstu fréttir.  

 

4.5 „Maður gerir ekki rassgat einn“ 

Árið 2012 lét Mugison þau orð falla að ,,maður gerir ekki rassgat einn" þar sem hann vísar í 

þá fjölmörgu einstaklinga sem taka þátt í því  að láta hátíðina verð að veruleika, bæði 

skipuleggjendur og tónlistarmenn. Voru þessi orð látin falla á blaðamannafundi fyrir hátíðina 

árið 2012 í þeim tilgangi að þakka fyrir þann mikla stuðning sem hátíðin hefur fengið frá 

styrktaraðilum sínum og gerir mögulegt að halda hana. („Maður gerir ekki rassgat einn“, 

2013) Ein kenning Bakhtin um karnival er á þá leið að það sé ekki sýning í eðli sínu heldur 

krefjist hún þátttöku þeirra sem vilja teljast meðlimir samfélags síns. Þátttöku í sjálfboðastarfi 

mætti því túlka sem einhverskonar sameiningu fólks af öllum stigum samfélags og merki um 

samfélagsvitund (Bahktin 1965:7). 

 Eins og áður hefur komið fram var hátíðin fyrst til húsa í sushi-verksmiðju staðsettri 

við smábátahöfnina á Ísafirði. Næstu tvö ár var hátíðin í Edinborg sem gegnir hlutverki 

menningarmiðstöðvar á Ísafirði. Það húsnæði var orðið í minna lagi fyrir hátíðina sem varð 

sífellt fjölmennari og var hún því færð í stærri skemmu í Ásgeirsbakka sem er hafnarsvæði á 

eyrinni. Hún var þar í tvö ár áður en fengin var skemma að láni í eigu KNH 

verktakafyrirtækis, en hún er staðsett fyrir miðjum firðinum. Þegar KNH varð gjaldþrota 2011 

og Gámaþjónusta Vestfjarða fór að leigja skemmuna gerði Byggðastofnun Vestfjarða, sem á 

hana, það að samningsatriði að hún yrði að lána skemmuna fyrir hátíðina í ár. Var hátíðin 

haldin í þeirru skemmu í fjórða sinn í röð og hefur verið almenn ánægja með hana meðal 

aðstandenda sem og meðal eigenda hennar. Að ýmsu þarf að hyggja þegar að þarf að innrétta 

og þrífa fyrir tónleika en í ár var gífurlega mikið af pappa hreinsað út á örfáum dögum, rétt 

fyrir páskahelgina (Gauti Geirsson, 2013). 

 Öll vinna við hátíðina byggist á sjálfboðnum stuðningi og vinnu frá fólki í bænum. 

Hver kemur með sitt innlegg og hjálpast er að, út á það gengur hugmyndin. Það má færa rök 

fyrir því að samfélagsvitund (communitas) myndist í sjálfboðastarfi og samvinnu af þessu 

tagi, þar sem hún er ekki háð samfélögum eða félagslegri röðun heldur er það maðurinn 

sjálfur sem skiptir máli og hans ástríða fyrir heildinni (Myerhoff, 1975:33). Hafa 

aðstandendur hátíðarinnar stutt foreldrafélög íþróttafélaga í bænum með því að fá þau til að 

vinna á hátíðarsvæðinu og selja þau meðal annars veitingar og standa í gæslu. Borga þeir 

foreldrunum tímakaup fyrir vinnu sína en gefa einnig í leiðinni beina styrki til félaganna. 

Veitingar og minjagripir eru því seldir yfir kostnaðarverði til að fá inn tekjur bæði fyrir 

hátíðina sem og styrkja samfélagið og krakkana (NGG 2013. 5). 

 Ómar Helgason hefur unnið sem sjálfboðaliði á „Aldrei fór ég suður“ í 7 ár. Þegar 

hann var inntur eftir því af hverju hann stæði í því var svarið stutt: „af hverju? Þetta verður að 

vera hérna. Já þetta bara verður að vera á svæðinu.“ (NGG 2013. 1). Ómar vill sýna bænum 

stuðning í verki og leggja það af mörkum sem hann getur. Hann segir hugtakið hafa heillað 

sig, það er að fólk geti mætt þegar það vill og hlustað á það sem það vill, og að þetta sé opið 

öllum. Seinastliðin ár hafa um það bil tíu manns verið við vinnu í einu í skemmunni og gera 

hana klára fyrir tónleikana. Ómar er hálfgerður verkstjóri á svæðinu, hann og örfáir aðrir hafa 

umsjón yfir uppbyggingu sviðsins og tiltekt, hann segir að það séu miklir dugnaðarforkar með 

honum í þessari vinnu og allir þeir sem þeir tala við í sambandi við hjálp og stúss taki vel í 

það.  

 

Já mér finnst bara svona, ég veit ekki hvort það sé bara á svona minni 
stöðum að það þekkja allir alla og allt svo einfalt. Það er ekkert til sem heitir 
ekki hægt. Eða það verða líka einhvernveginn allir að leggja sitt af mörkum 
í svona minni svæðum. Svo kemst maður ekki undan því, það er alltaf 

kvabbað á mann. Í svona litlum bæ, maður týnist ekkert í fjöldanum (NGG 
2013. 1). 

 

Ómar telur að stærð hússins skapi ákveðna stemningu þar sem það komist færri inn en vilja og 

því sé fólk dreift um svæðið. Þannig skapist jafnmikil stemming hvort sem það er innandyra 

eða fyrir utan skemmuna..  

Ég bauð fram krafta mína til sjálfboðastarfs fyrir „Aldrei fór ég suður“ árið 2013. Var ég 

löngu búin að ákveða að til að komast í tæri við stemningu og fólk á staðnum væri best að 

vera á staðnum í öllu fjörinu. Ég kom mér í samband við konu eina sem sér um sölu á öllum 

varning merktum hátíðinni. Ég fékk eina tveggja tíma vakt í litlum kofa sem var staðsettur á 

planinu fyrir framan skemmuna þar sem hátíðin fer fram. Var þetta klukkan sex á föstudegi 

svo að þetta varð fyrsta vaktin í kofanum þessa hátíðina. Allt var á seinasta snúning, okkur 

vantaði posa sem reddaðist ekki fyrr en hálftíma síðar. „Æ þetta er bara rokk“ sagði 

Matthildur Helgadóttir sem stóð vaktina með mér. Þetta er þriðja árið sem hún vinnur við 

hátíðina. Hún byrjaði á því þegar undirbúningsnefnd hátíðarinnar sendi út ákall til íbúa að 

hjálpa þeim við skipulagið því þeir réðu ekki lengur við að gera allt sjálfir. Þegar upp var 

staðið fór  hún að vinna við minjagripina og fannst það skemmtilegt. Ástæðan fyrir því að hún 

ákvað að vera með er að henni finnst gaman og gefandi að vera með í skemmtilegum 

verkefnum sem þessu. Hún hefur staðið áður fyrir uppákomum og þekkir því að margar 

hendur vinna mjög svo létt verk. Með þessu er hún einnig að huga að því að styðja við bakið á 

menningar- og skemmtanalífi á Ísafirði og veit að það er ekki sjálfgefið. Því sé sjálfsagt að 

leggja sitt af mörkum. Henni finnst mikilvægt að skapa jákvætt og skemmtilegt andrúmsloft í 

kringum söluna og segir hún að fólk sé almennt mjög jákvætt og tilbúið að styrkja hátíðina 

með því að kaupa varning. Það sé mikilvægt líka fyrir þá sem koma að þeim finnist sem þeir 

taki þátt í sameiginlegu átaki, það sé reynt að hafa ódýra muni með svo að allir hafi 

möguleika á að styrkja þó svo að þeir hafi ekki mikið milli handanna (Matthildur Helgadóttir, 

2013). Það er ákveðin sölunefnd sem að tekur að sér að velja hvaða varningur er til sölu hvert 

ár. Varningur merktur hátíðinni þetta árið voru svartir stuttermabolir, hvít samfella fyrir 

ungabörn, barmmerki í hinum ýmsu litum, rokkhálsmen í keðju, gítarneglur og húðflúr (til 

skamms tíma) en allt þetta var merkt „lógói“ hátíðarinnar sem og ártali. Ég þekki nokkra sem 

safna slíkum barmmerkjum, litirnir á þeim breytast frá ári til árs þó að „lógóið“ sé ætíð það 

sama.  

 Við hengdum upp bolina til sýnis á herðatré, nokkra boli og samfellur. Mugison 

byrjaði hátíðina þetta árið, hann átti að spila klukkan sex á föstudeginum og voru því frekar 

margir mættir þegar við vorum að opna litlu búðina í kringum sex leytið. Fólk var almennt 

mjög áhugasamt og voru strax mættir til okkar nokkrir menn að athuga hvað væri til sölu og í 

hvaða stærð þeir þyrftu bolinn sinn. Salan gekk prýðilega vel og hafði næstum allt selst upp 

þegar kvöldinu var lokið. Það vakti athygli mína að þónokkrir á svæðinu voru útlendingar. 

Þeirra á meðal voru þrjár stelpur frá Finnlandi sem keyptu sér allar sinn hvoran bolinn. Þær 

voru voða hrifnar af „lógói“ hátíðarinnar sem þeim fannst töff en þeim fannst alltof kalt og 

ætluðu að halda sig inni það sem eftir var kvölds. Ég myndi segja að um það bil helmingur 

fólksins sem kom, keypti til að styrkja. Þegar Mugison var að loka sínu atriði kom faðir hans 

Guðmundur upp á svið og minnti fólk á búðina og að það væri mikilvægt að styrkja. Eftir það 

sýndu henni fleiri áhuga. Það voru aðallega krakkar sem voru spenntir fyrir hálsmenunum og 

barmmerkjunum, eða þá að foreldrar komu og keyptu merki fyrir þau. Það var því yngra fólk í 

meirihluta sem merkti sig á þann hátt, á meðan að bolirnir voru keyptir fyrir alla aldurshópa. 

Hvítu litlu samfellurnar voru nýjung þetta árið og ruku út, mér til nokkurrar furðu. Við buðum 

ekki upp á poka svo fólk varð að redda sér. En pokaleysið kom ekki að sök, sumir skelltu sér í 

bolinn yfir peysur sínar eða lopapeysur og sneru aftur í skemmuna vel merktir (NGÞ 2013. 1). 

 
Mynd 0.3 Merki „Aldrei fór ég suður“.  

 

5 Lokaorð 
Hátíðir bjóða upp á hið óvenjulega, uppbrot á rútínu á stað sem er hluti af þínum 

hversdagsleika. Hátíðir hljóta því að hafa gildi fyrir heimamenn á þann hátt að hið 

hefðbundna umhverfi þeirra endurskapast í stuttan tíma. Bæjarhátíðir verða æ mikilvægari 

fyrir minni bæjarfélög sem halda upp á sjálf sig einu sinni á ári. La Patum í Katalóníu boðaði 

endurbyggingu katalónsks menningarlífs og var öllum gert kleift að taka þátt í þeirri arfleifð 

sem var mynduð fyrir tilstilli hátíðarinnar. Aðkoma Ísfirðinga að „Aldrei fór ég suður“ ber 

svipuð merki. Þar er verið að skapa sameiginlegan og lifandi menningararf með aðild margra 

innan samfélagsins. Allir hafa aðgang að þessum arfi með því að sækja hátíðina og móta þar 

með menningararf um leið. Fólk fær tækifæri til að styrkja með kaup á varning og þar með 

gert að þátttakendum í að halda hátíðinni uppi. Sama er með sjálfboðastarfið, þeir sem vinna 

slíkt starf vilja með framtaki sínu leggja sitt af mörkum og finnst mikilvægt að vel sé staðið 

að því. Ástæðan fyrir því að sífellt er vilji fyrir að halda hátíðina ár eftir ár gæti tengst því að 

við viljum endurupplifa ljúfar minningar okkar og myndum því félagsleg form innan 

samfélags okkar til að gera það mögulegt. Páskar hafa verið og eru enn einn af hápunktum 

ársins hjá Ísfirðingum. Þeir eru þetta nauðsynlega uppbrot á vetrinum og hversdagsleikanum 

sem miðað er við og skapar tilhlökkun. Því má halda fram að sú arfleifð sem Ísfirðingar hafa í 

dag valið að halda á lofti sé tónlist en sú orðræða hefur lengi loðað við bæinn, að hann sé 

tónlistarbær. „Aldrei fór ég suður“ verður því ákveðið tákn tónlistarinnar og staðfesting á því 

að vera menningarbær. Þar sem bærinn var áður tengdur að miklu leyti við skíði er því eðlileg 

þróun að hann staðsetji sig annars staðar í flórunni þegar miðað er við snjóleysi seinustu árin 

og því eðlilega dvínandi umfang skíðamennskunnar sjálfrar. Vilji er til staðar að hafa 

Skíðaviku áfram og eru aðstandendur „Aldrei fór ég suður“ meðvitaðir um að hún sé 

mikilvæg og vilja tengja sig við hana. Þeir sem snúa heim á páskum, þeir brottfluttu, geta því 

huggað sig við að upplifa það sem þeir líklegast sóttu upphaflega í á Skíðavikunni: sem var að 

hitta fólk og hafa gaman saman og finna fyrir samfélagsvitund á svæðinu og tengjast böndum. 

Það gerir upplifun á hátíð enn sterkari þegar allir eru í sama hugarástandi og til verður 

sameining líkt og átti sér stað á Woodstock. Það sem gerist á „Aldrei fór ég suður“ er að það 

brúast bil á milli hópa, hátíðin gefur fólki á svæðinu tækifæri til að umgangast og fá að 

kynnast ólíkum hópum sem sameinast í tónlist yfir eina helgi á ári. Þá er líklegt að jákvæð 

umræða um hátíðina í fjölmiðlum eigi þátt í að skapa jákvæðni á Ísafirði og hafi jákvæð áhrif 

á sjálfsmynd þeirra sem Ísfirðinga. Það er hugsanlegt að heimamenn séu að endurskapa sig, 

þar fari fram einhverskonar endurskoðun sem er í samræmi við kenningu Mikael Bakhtin um 

karnival og að endurskoðun á sjálfsmynd sé fylgifiskur þess. „Aldrei fór ég suður“ gæti því 

endurspeglað þá ímynd sem bæjarbúar vilja hafa af sér og bænum.  

Þar sem frítt er inn á hátíðina er hún aðskilin heimi framleiðslunnar. Hún verður til með 

einstaklingsframtaki og sjálfboðavinnu og stendur því undir nafni sínu sem „rokkhátíð 

alþýðunnar“ og hátíð fólksins. Margar hendur vinna létt verk og er áhugi fyrir því að vinna 

við hátíðina til staðar hjá unga fólkinu á Ísafirði. Ungmenni sem mæta á hátíðina í dag eru af 

þeirri kynslóð sem hefur alist upp með henni og því líklegt að þau muni halda henni gangandi 

og styðja við bakið á henni með tíð og tíma. Eftir hátíðina sem fór fram 2013 var skrifaður 

nafnlaus pistill um mikilvægi hennar fyrir Vestfirði: „Það er stolt fólgið í heiti hátíðarinnar. 

Vísað er til þess að fólk geti þrifist á Vestfjörðum og vilji það“ („Aldrei fór ég suður“, 2013). 

Hún er því tengd við kraft í fólkinu og vilja þess til að búa á staðnum. Þá má kasta því fram að 

einstaklingsframtak sem þetta blási bjartsýni í brjóst Ísfirðinga og minni þá sem aldrei fóru 

suður á það sem er þar til staðar. Það að hátíðin bjóði alla velkomna og sé ókeypis gæti einnig 

ýtt undir góða þátttöku íbúa sem vilja gefa til baka með því að mæta vel og sýna af sér kæti. 

Ísfirðingar hafa því nýtt sér hátíðina sér í vil, umræðan er jákvæð og því helst umræða um 

Ísafjörð á jákvæðum nótum um leið. Yfirvofandi byggðaflótti og neikvæð umræða er því sett 

til hliðar. 

 Í fjölmiðlum hefur hátíðin sérstaka ímynd sem hefur verið í heildina áberandi jákvæð. 

Allar lýsingar og fréttir sem berast af henni eru undantekningarlaust jákvæðar. Fréttir í 

vestfirskum fjölmiðlum eru til þess gerðar að vekja upp stemningu og spennu sem ég er viss 

um að skili sér til fólksins. Það sem er fyrir framan okkur og virðist vera heimagert og alvöru 

er eftirsóknarvert, það er eitt dæmi þess að við séum nútímafólk og gerum greinarmun á 

slíkum hlutum og sækjumst í þá. Ég geri ráð fyrir að hátíðir á við „Aldrei fór ég suður“ munu 

lifa góðu lífi um ókomna tíð svo lengi sem það er fólk á staðnum sem er tilbúið að leggja sitt 

af mörkum og hlúa að henni. Það sem hefur líklegast breyst og þá sérstaklega fyrir ungt fólk 

er að bærinn hefur öðlast „kúl“ ímynd sem er ekki endilega auðvelt að öðlast í huga 

unglinganna („Ungu fólki finnst Vestfirðir töff“, 2013). Svo ekki sé minnst á þá 

„heimavallarstemningu“ sem myndast þegar Mugison, andlit hátíðarinnar og verndari, tekur 

lagið. Strúktúr gleðinnar miðast við hátíðarsvæðið þar sem samfélagsvitundarástand verður til 

og veldur því að hamingjan sé hér í skemmunni á Ísafirði og nafla alheimsins á þeim 

tímapunkti.  

